Монгол Улсын Их Хурлын 2007 оны хаврын ээлжит чуулганы 08 дугаар сарын 17-ны өдөр (Баасан гараг)-ийн нэгдсэн хуралдаан 11 цаг 40 минутад УИХ-ын чуулганы нэгдсэн хуралдааны танхимд  эхлэв.
УИХ-ын дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.


Чуулганы нэгдсэн хуралдаанд ирвэл зохих 76 гишүүнээс нийт 41 гишүүн ирж, 53.9 хувийн ирцтэй байв. Үүнд:

Чөлөөтэй: Р.Бадамдамдин, Т.Бадамжунай, А.Бакей, Б.Батбаатар, Г.Батхүү, Д.Ганхуяг, Р.Гончигдорж, Д.Дэмбэрэл, Б.Жаргалсайхан, Г.Занданшатар, М.Зоригт, С.Ламбаа, Л.Одончимэд, Д.Одхүү, С.Отгонбаяр, Т.Очирхүү, К.Саираан, М.Сономпил, Ц.Сүхбаатар, Д.Туяа, Д.Тэрбишдагва, Ц.Шаравдорж, З.Энхболд, М.Энхболд, Н.Энхболд, Ө.Энхтүвшин; 

Өвчтэй: Б.Батбаяр, Су.Батболд, Э.Бат-Үүл, С.Баярцогт, Т.Ганди, Ч.Улаан, Ц.Цэнгэл;


Тасалсан: Ц.Батаа, Л.Гүндалай, А.Мурат;


Нэг. Зарим бүтээгдэхүүний үнийн өсөлтийн албан татварын тухай хуульд  өөрчлөлт оруулах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан Сангийн сайд Н.Баяртсайхан, мөн яамны Орлогын хэлтсийн дарга Ж.Ганбат, Үндэсний татварын ерөнхий газрын дарга Л.Зориг, мөн газрын Татвар хураалт, үйлчилгээний хэлтсийн дарга О.Цогт, Улсын төсвийн орлого, хяналтын газрын хэлтсийн дарга Д.Энхсайхан, Татварын удирдлага, хамтын ажиллагааны хэлтсийн татварын улсын байцаагч Б.Бадрал, УИХ-ын Тамгын газрын нэгдүгээр нарийн бичгийн дарга Ж.Нарантуяа, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг Сангийн сайд Н.Баяртсайхан танилцуулав. 


Танилцуулгатай холбогдуулан УИХ-ын гишүүн Ц.Дамиран, Р.Буд, Р.Раш, Н.Батбаяр, Л.Гантөмөр, Ч.Содномцэрэн, Ч.Раднаа, Б.Бат-Эрдэнэ нарын асуусан асуултад Сангийн сайд Н.Баяртсайхан, мөн яамны Орлогын хэлтсийн дарга Ж.Ганбат, Улсын мэргэжлийн хяналтын асуудал эрхэлсэн сайд У.Хүрэлсүх, Үндэсний татварын ерөнхий газрын дарга Л.Зориг нар хариулж, тайлбар хийв. 


Хуулийн төслийг хэлэлцэх эсэх асуудлаар Төсвийн байнгын хорооноос гаргасан санал, дүгнэлтийг УИХ-ын гишүүн Ж.Батхуяг танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Л.Гантөмөрийн асуусан асуултад УИХ-ын гишүүн Ц.Дамиран хариулж, тайлбар хийв. 


Байнгын хорооны гаргасан санал, дүгнэлтийг дэмжиж УИХ-ын гишүүн Л.Гансүх, Р.Раш, эсрэг байр суурьтай УИХ-ын гишүүн Ц.Дамиран, Л.Гантөмөр, С.Оюун, Р.Нямсүрэн нар үг хэлэв.


Д.Лүндээжанцан: - Төсвийн байнгын хорооноос гаргасан “Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийг хэлэлцэх шаардлагагүй” гэсэн саналыг дэмжье.


Зөвшөөрсөн: 

33


Татгалзсан:

13


Бүгд: 


46


71.7 хувийн саналаар дэмжигдлээ.


Хуулийн төслийг хууль санаачлагчид нь буцаах тухай УИХ-ын тогтоолын төслийг баталъя. 


Зөвшөөрсөн: 

34


Татгалзсан:

12


Бүгд: 


46


73.9 хувийн саналаар тогтоол батлагдлаа.


УИХ-ын дарга Д.Лүндээжанцан “Хуулийн төсөл буцаах тухай”, “Эрүүгийн байцаан шийтгэх хуульд нэмэлт, өөрчлөлт оруулах тухай”,  “Галын аюулгүй байдлын тухай хуульд нэмэлт, өөрчлөлт оруулах тухай”, “Гаалийн тухай хуульд өөрчлөлт оруулах тухай”, “Татварын ерөнхий хуулийн зарим заалтыг хүчингүй болсонд тооцох тухай”, “Монгол Улсын хилийн тухай хуульд өөрчлөлт оруулах тухай”, “Шүүхийн тухай хуульд өөрчлөлт оруулах тухай”, “Цагдаагийн байгууллагын тухай хуулийн зарим заалтыг хүчингүй болсонд тооцох тухай хуулийн төслийг буцаах тухай”, “Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай”, “Шүүхийн шийдвэр гүйцэтгэх тухай”, “Арбитрын тухай хуульд өөрчлөлт оруулах тухай”, “Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг буцаах тухай”, “Монгол Улсын Тэмдэгтийн хуульд нэмэлт, өөрчлөлт оруулах тухай хуулийн төслийг буцаах тухай” хууль болон тогтоолуудын эцсийн найруулгыг уншиж танилцуулав. (13:15-13:25)


“Гаалийн тухай хуульд өөрчлөлт оруулах тухай” хуулийн эцсийн найруулгатай холбогдуулан УИХ-ын гишүүн Ц.Нямдоржийн асуусан асуултад УИХ-ын дарга Д.Лүндээжанцан,  хууль болон тогтоолын эцсийн найруулгыг сонсох үйлдэмж /процедур/-ийн талаар УИХ-ын гишүүн Н.Батбаярын асуусан асуултад Хууль зүйн байнгын хорооны дарга Ц.Мөнх-Оргил нар хариулж, тайлбар хийв. 


УИХ-ын гишүүд дээрх хууль болон тогтоолын эцсийн найруулгыг сонсов. 

Хуралдаан 13 цаг 25 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ


Тэмдэглэл хөтөлсөн: 

ХУРАЛДААНЫ НАРИЙН 

БИЧГИЙН ДАРГА Ц.АЛТАН-ОД

УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 08 ДУГААР САРЫН 17-НИЙ ӨДӨР (БААСАН ГАРАГ)-ИЙН 

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 40 минутад эхлэв. 


Д.Лүндээжанцан: - УИХ-ын гишүүдийн өдрийн амгаланг айлтгая. УИХ-ын 2007 оны хаврын чуулганы 8 дугаар сарын 17-ны өдрийн нэгдсэн хуралдаан нээснийг мэдэгдье. 

Өнөөдрийн чуулганы нэгдсэн хуралдааны хэлэлцэх асуудлыг танилцуулъя. Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төсөл хэлэлцэх эсэх асуудал байгаа. Бусад гэсэн асуудал байна. Энд Редакциуд байгаа. Ингээд ийм асуудлыг хэлэлцэх үү. За хуралдаанд 39 гишүүн хүрэлцэн ирж 51.3 хувьтай байна. Нэлээд олон гишүүн гадаадад томилолттой явж байна. Орон нутагт хяналт шалгалтын ажлаар томилолттой хэсэг бий. Өвчтэй гишүүд байна. Ингээд ирвэл зохих 58 гишүүн ажиллаж байна. 

Хэлэлцэх асуудалдаа оръё. Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийг хэлэлцье. Хууль санаачлагчийн илтгэлийг Сангийн сайд Н.Баяртсайхан танилцуулна.

Н.Баяртсайхан: - УИХ-ын дарга, эрхэм гишүүд ээ.

2006 оны 5 дугаар сарын 12-ны өдрийн УИХ-ын нэгдсэн чуулганаар зарим бүтээгдэхүүний үнийн өсөлтийн албан татварын тухай хуулийг хэлэлцэн баталж 2006 оны 6 дугаар сарын 08-ны өдрөөс эхлэн мөрдөж эхэлсэн юм. Хууль хэрэгжиж эхэлсэн 2006 оны 6 дугаар сарын 8-наас 12 дугаар сарын 31-нийг дуусталх хугацаанд алтанд ноогдох зарим бүтээгдэхүүний үнийн өсөлтийн албан татвараар улсын төсөвт 4.9 тэрбум төгрөг төлөвлөснөөс 53 хувиар бага байсан юм. Энэ хугацаанд 126 аж ахуйн нэгж, 50 иргэн 9.9 тонн алтыг Монголбанк болон арилжааны банкуудад тушаажээ. Дээрх алтанд 8.1 тэрбум төгрөгийн зарим бүтээгдэхүүний үнийн өсөлтийн албан татвар ногдуулсан тайланг татварын албад хүлээж авсан. Харин тайлан ирүүлээгүй 13 аж ахуйн нэгж болон хаяг, байршил нь тодорхойгүй иргэдийн тушаасан 1.7 тонн алтанд татвар ногдуулаагүй дүн гарсан байна.

2007 оны 8 дугаар сарын 10-ны байдлаар алтны үнийн өсөлтийн албан татвараас 2.3 тэрбум төгрөг Монгол Улсыг хөгжүүлэх санд төвлөрчээ. Төлөвлөгөөний биелэлт 27.7 хувьтай байна. Энэ онд 76 аж ахуйн нэгж, 38 иргэн, 6.9 тонн алтыг Монголбанк болон арилжааны банкуудад худалдсан байна. Хуулийг хэрэгжүүлэх зорилгоор зарим бүтээгдэхүүний үнийн өсөлтийн албан татварын тухай хуулийг хэрэгжүүлэх аргачлал, тайлангийн маягт, тайлангийн хавсралт тооцооны маягт тэдгээрийг нөхөх заавар зэргийг батлан татвар төлөгч нарт хүргүүлж, татвар төлөгчдөд Монголбанкинд олборлосон алтаа тушаах нь бизнесийн хувьд эрсдэлгүй алхам болох талаар сурталчилж хууль хяналтын байгууллагуудтай хамтран хууль бусаар алт худалдан авах, худалдахад хяналт тавьж, идэвхтэй санаачилгатай ажилласан байгууллага, хүмүүсийг тодорхой хувиар урамшуулах хүртэл арга хэмжээг авч ажилласан боловч өнгөрсөн оны мөн үетэй харьцуулахад Монголбанкинд тушааж буй алтны хэмжээ буурсаар байна.

2006 оны жилийн эцсийн байдлаар алт олборлогч аж ахуйн нэгжүүдээс Монголбанкинд 9 кг алт тушаасныг өнгөрсөн оны мөн үетэй харьцуулахад 6.2 тонн алтаар буурсан байна. Алт олборлогч хуулийн этгээдүүд олборлосон алтаа тушаах явдал буурсны улмаас алт олборлогч аж ахуйн нэгжүүдээс төсөвт төвлөрүүлэх зарим бүтээгдэхүүний үнийн өсөлтийн албан татварын орлого, төсөвт төвлөрүүлэх ашигт малтмалын нөөц ашигласны төлбөрийн орлого буурч байна. Зарим бүтээгдэхүүний үнийн өсөлтийн албан татварын тухай хуульд алтны үнийн өсөлтийн албан татварыг хэрхэн тодорхойлох талаар тодорхой тусгаагүй, зарим бүтээгдэхүүний үнийн өсөлтийн албан татварыг Монгол Улсыг хөгжүүлэх санд төлөх, тайлагнах хугацааг тодорхой зааж өгөөгүй зэргээс болж татвар төлөгч татварын албаны хооронд үл ойлголцол бий болж хуулийг хэрэгжүүлэхэд хүндрэлтэй нөхцөл байдал үүсээд байгаа юм.

Сангийн яамнаас холбогдох хууль хяналтын байгууллагуудтай хамтран тодорхой ажлын төлөвлөгөө гарган ажиллаж байгаа. Тухайлбал байнгын болон түр ажиллагаатай боомтод тавих хяналтыг сайжруулж, улсын хилээр хууль бусаар алт нэвтрүүлэхгүй байх талаар зохион байгуулалтын арга хэмжээг авч хуулийг хэрэгжүүлэхээс зайлсхийсэн олборлосон алтаа санаатайгаар нуусан хууль бусаар хил давуулан зарахыг оролдсон этгээдтэй хуулийн дагуу хариуцлага тооцон үйл ажиллагааг нь таслан зогсоох арга хэмжээг авч хэрэгжүүлж байна. 

Зарим бүтээгдэхүүний үнийн өсөлтийн албан татварын тухай хуульд дэлхийн зах зээл дээрх нэг унци алтны үнэ 500 ам.доллараас давсан тохиолдолд зарим бүтээгдэхүүний үнийн өсөлтийн албан татварыг ногдуулахаар тусгасан нь алтны олборлолтын үйл ажиллагаа явуулж байгаа бизнес эрхлэгчдэд ихээхэн дарамт болж, улмаар татвараас зайлсхийхээс өөр аргагүй байдалд хүргэж байгаа талаар бизнес эрхлэгчид ярьж байгааг энд дурдах нь зүйтэй гэж үзлээ.

Хүчин төгөлдөр үйлчилж байгаа хуулийн дагуу алтны олборлолт явуулж буй аж ахуйн нэгжийн нийт ашгийн 50 гаруй хувийг улсын төсөвт албан татвараар авч байгаа юм. Алтны үнийн өсөлтөд үндэслэн дэлхийн зах зээл дээрх алтны босго үнийг бизнес эрхлэгчдэд дарамт учруулахгүйгээр, бодитой, үндэслэлтэй тогтоох замаар Монгол Улсын валютын нөөцийг нэмэгдүүлэх, улмаар хууль бусаар алт борлуулах үйл ажиллагааг таслан зогсоох, бизнес эрхлэгчдийн татварын дарамтыг бууруулах нь зүйтэй гэж үзэж байна. Зарим бүтээгдэхүүний үнийн өсөлтийн албан татварын тухай хуульд нэмэлт, өөрчлөлт оруулан дэлхийн зах зээл дээрх нэг унци алтны босго үнийг 650 ам.доллараар тооцож, түүнээс давсан тохиолдолд зарим бүтээгдэхүүний үнийн өсөлтийн албан татварыг ногдуулбал алтны олборлолт явуулж байгаа аж ахуйн нэгжийн татварын дарамт 3-4 дахин буурч, үйл ажиллагааг хэвийн явуулах нөхцөл бололцоо бүрдэх юм.

Иймд Монгол Улсын валютын нөөцийг нэмэгдүүлэх үүднээс дэлхийн зах зээл дээрх нэг унци алтны үнэ 650 ам.доллараас давсан тохиолдолд зарим бүтээгдэхүүний үнийн өсөлтийн албан татварыг ногдуулахаар хуулийн төсөл боловсруулж УИХ-д өргөн барилаа. Зарим бүтээгдэхүүний үнийн өсөлтийн албан татварын тухай хуульд нэмэлт өөрчлөлт оруулах тухай болон хуулийн төсөлд алтны үнийн өсөлтийн албан татварыг хэрхэн ногдуулах талаар тодорхой болгож албан татварыг Монгол Улсыг хөгжүүлэх санд төвлөрүүлэх, тайлагнах хугацааг нь тодорхой зааж өгснөөр алт олборлогч иргэд, аж ахуйн нэгжүүд, татварын албаны хооронд үүссэн үл ойлголцлыг шийдвэрлэх бололцоотой гэж үзэж байгаа юм.

Алтны үнийн өсөлтөд суурь үнийг унци тутамд 500 ам.доллараас 650 ам.доллар болгож нэмэгдүүлснээр алт олборлогч иргэд, хуулийн этгээдийн ноогдох татварын дарамтыг бууруулж иргэд, аж ахуйн нэгжүүд нь өөрсдийн албан татвар ноогдох орлогыг үнэн зөвөөр тодорхойлж татварын тооцоогоо хийх бололцоо бүрдэнэ гэж үзэж байна. 

Асуудлыг хэлэлцэн шийдвэрлэж өгөхийг хүсье. Баярлалаа.

Д.Лүндээжанцан: - Н.Баяртсайхан сайдад баярлалаа. Одоо хууль санаачлагчийн илтгэлтэй холбогдуулан асуулт асуух гишүүд асуултаа асууя. Ц.Дамиран гишүүн асуултаа эхэлье.

Ц.Дамиран: - З асуулт асууж тодруулъя. Зарим бүтээгдэхүүний үнийн өсөлтийн албан татвар бий болсонтой холбогдуулаад алтны компаниуд өнгөрсөн жил алтаа бага тушаасан. Зарим компани нэлээн олон тонноор нь Монголбанкинд барьцаалаад зээл аваад үйл ажиллагаа явуулаад байгаа. Ямар ч татвар төлөхгүйгээр зугатаагаад байгаа л даа.  Тэгэхээр зэрэг он гарснаас хойш алтны компаниуд хэдий хэмжээний алтыг албан ёсоор тушаагаад 68 хувийн татвар төлсөн бэ? Энэ тоог хэлж өгөөч нэгдүгээрт.

Хоёрдугаарт, Алтан Дорнод монгол компани 68 хувийн татварыг төлснөө эргүүлээд шүүхээр ороод эргүүлж авахаар болсон. Тэр аль шатандаа явж байгаа вэ? Эргүүлж өгсөн үү, өгөөгүй байгаа юу тэр татварыг? 

Хоёрдугаарт нь, саяхан Ашигт малтмалын хуульд өөрчлөлт оруулаад нөөц ашигласны төлбөрийг олборлосон алтны Монголбанкаар баталгаажуулсны дараа шууд борлуулалтаас нь авахаар ингэж хууль оруулж ирсэн хуулийн төсөлд. Мөн зарим бүтээгдэхүүний үнийн өсөлтийн албан татварыг яг тэр нөөцийн албан татвар авдаг шиг борлуулалтаас нь биш, олборлолтоос нь өөрөөр хэлбэл Монголбанкинд тушаагаад сорилт хийлгэснийх нь дараа татварыг нь авдаг болгох талаар Эдийн засгийн байнгын хороон дээр санал хэлсэн. Энэ дүгнэлтэнд орсон байгаа. Энэ хуульд энийг албан ёсоор оруулах уу? 

Гуравдугаарт нь, алтыг өнөөдөр бид нар бүх арилжааны банк, Монголбанк аль аль нь авахаар ийм чөлөөтэй байгаа. Ер нь цаашдаа бид нар арилжааны банкуудаар алт авахыг зөвшөөрөөд байх юм уу? эсвэл зөвхөн Монголбанкиндаа алтыг авахаар ингэж төлөвлөх юм уу? Энэ Сангийн сайд энэнтэй ямар бодлоготой байгаа вэ? ийм гурван асуулт байна. Баярлалаа.

Д.Лүндээжанцан: - За Ц.Дамиран гишүүний асуултад хариулъя. Баяртсайхан сайдын микрофоныг байнга нээлттэй байлгаарай.

Н.Баяртсайхан: - Баярлалаа. 2007 он гарсаар алтны үнийн өсөлтийн албан татвараар 2.3 тэрбум төгрөг Монгол Улсын хөгжлийн санд төвлөрсөн байна. Энэ бол орж ирэх ёстой алтны гуравны нэгтэй тэнцэх хэмжээний татварын орлого орж ирсэн гэсэн үг. Өөрөөр хэлбэл он гарснаас хойш 76 аж ахуйн нэгж, 38 иргэн 6.9 тонн алтыг Монголбанк болон арилжааны банкуудад худалдсан байгаа нэг дэх асуулт.

Хоёрдугаарт, Алтан дорнод монголтой холбоотой асуудал. Алтан дорнод монгол компани зарим бүтээгдэхүүний үнийн өсөлтийн албан татварын тухай хууль Үндсэн хууль зөрчсөн байна гэсэн, зарим иргэд ийм маргааныг Үндсэн хуулийн цэцэд гаргасан. Өөрөөр хэлбэл алтны үнийг Лондонгийн хөрөнгийн биржийг үнийг үндэслэж зарим бүтээгдэхүүний үнийн өсөлтийн албан татварыг ногдуулна гэж хуульд туссан байсныг үүнтэй холбоотойгоор маргаан гаргасан. Лондонгийн металлын бирж дээр алт борлуулдаггүй юм байна. Үүнтэй холбоотойгоор УИХ энэ зарим бүтээгдэхүүний үнийн өсөлтийн албан татварын тухай хуульд холбогдох өөрчлөлтийг оруулсан. Энэ оруулсан өөрчлөлтийг ашиглаж Алтан дорнод монгол компани Чингэлтэй дүүргийн шүүхэд гомдол гаргасан.  

Монгол Улсын Үндсэн хуулийг зөрчсөн хуулийг ашиглаж Алтан дорнод монгол компаниас нийтдээ 611 сая төгрөг авсан явдал хууль зөрчжээ. Бид энэ татвараа буцааж авъя гэдэг гомдол гаргасан. Чингэлтэй дүүргийн шүүх Алтан дорнод монгол компаний гаргасан гомдол үндэстэй байна гэж анхан шатны шүүхээс ийм шийдвэр гаргасан. Сангийн яам нийслэлийн шүүхэд давж заалдсан байгаа. Анхан шатны шүүхийн шийдвэрийг хүлээн зөвшөөрөх аргагүй байна гэж. Ингээд нийслэлийн шүүх дээр зарим бүтээгдэхүүний үнийн өсөлтийн албан татварыг алтанд ногдуулсан явдал хуулийн дагуу хийгджээ гэсэн ийм дүгнэлт гараад байж байгаа. Ер нь үүнтэй холбоотойгоор нийтдээ 15 орчим алтны компаниуд янз бүрийн түвшний шүүхэд гомдол гаргаж, тухай бүрт нь энэ шүүхийн хуралд дуудагдаж оролцох явдал их түгээмэл боллоо. Сангийн яамны Хууль эрх зүйн газрын ажилтнууд 7 хоног бүр нэг шүүхийн хуралдаанд оролцож голдуу алттай холбоотой гомдол маргааныг шийдвэрлэхэд оролцдог болоод байгаа юм.

Өчигдөр УИХ-ын чуулганаар Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэж шийдсэн. Үүнтэй холбоотойгоор ажлын хэсэг гарч ажиллах байх Эдийн засгийн байнгын хороон дээр. Энэ ажлын хэсэг дээр зөвхөн Ашигт малтмалын нөөцийн төлбөрийг төдийгүй зарим бүтээгдэхүүний үнийн өсөлтийн албан татварыг алтнаас хэрхэн авах тухай асуудлыг судалж саналаа оруулж ирэх байхаа гэж бид бодож байна. Энэ чиглэлээр Сангийн яамны ажлын хэсэг хамтарч ажиллахад бэлэн байгаа. 

Алтны либералчлалын тухай асуудлыг Ц.Дамиран гишүүн хөндлөө. Өчигдөр би энэ талаар өөрийнхөө байр суурийг илэрхийлсэн. Монгол Улсын төсвийг 2007 оны төсвийн тодотголыг хэлэлцэх гэж байгаатай холбогдуулж МАХН, Ардчилсан намын зөвлөлөөс ажлын хэсэг гарч ажиллалаа. Энэ ажлын хэсэг дээр ярьж тохирсон асуудлуудын нэг бол алтны либералчлалыг эргэж авч үзье. Өөрөөр хэлбэл Монгол Улсад олборлосон алтыг зөвхөн Монголбанк худалдаж авдаг байх. Экспортод гаргах юм бол Монголбанкаар дамжиж экспортод гаргадаг байх тухай асуудлыг авч үзье. Алтны либералчлалыг тогтоосон шийдвэрээ эргэж харъя гэсэн зүйл дээр бид санал нэгдсэн. Үүнтэй холбоотойгоор бид холбогдох хуулийн төслийг боловсруулж байна. Засгийн газар дээр бид 8 дугаар сарын орчим хэрэгжүүлээд УИХ-д 9 дүгээр сард өргөн барина. Тэгээд намрын чуулганаар энэ асуудлыг авч хэлэлцэж холбогдох шийдвэр гаргах байхаа гэж бодож байна.

Д.Лүндээжанцан: - За Р.Буд гишүүн асуултаа асууя.

Р.Буд: - Баярлалаа надад хоёр асуулт байна. Нэгдүгээрт нь, алт эрхэлж байгаа аж ахуйн нэгжүүд үйл ажиллагаа эрхлэхийнхээ өмнө тухайн олборлолт явуулах үед байгаль орчинд нөлөөлөх нөлөөллийн нарийвчилсан болон ерөнхий үнэлгээ хийлгэдэг. Энэ үнэлгээ яг ашиглалтын явцад болон нөхөн сэргээлтийн явцад бодит байдалтайгаа хэр нийцэж байдаг юм бэ? Зөрж байгаа юм байна уу? эсвэл яг тэр нөлөөллийн үнэлгээ хийгдсэний дагуу үйл ажиллагаа явагдаж байна уу? нэгдүгээр асуулт ийм байна.

Хоёрдугаарт нь, алт олборлолтоос болоод энэний буруутай үйл ажиллагаанаас болоод монгол түмэн монголын хөдөө аж ахуйн салбар ер нь их хүнд байдалд орж байгаа. Их олон гол мөрөн ширгэж байна. Монголын ард түмэн алтгүйгээр амьдарч болох байхаа. Хүн нь хийгээд мал нь усгүйгээр амьдрах аргагүй. Хэдэн жилийн дараа эргээд цэвэр усны нөөцийн асуудал багасаж цэвэр усыг гадаад, дотоодоос импортлох ийм асуудал яригдаж магадгүй. Ингэвэл өнөөдөр энэ алт олборлож байгаа аж ахуйн нэгжүүдээс байгаль орчинд сөрөг нөлөө үзүүлж байгаа нөлөөллийг мөнгөн дүнгээр тооцож гаргасан юм байна уу? Хоёр дахь асуулт.

Гуравдугаарт нь, улсад оруулж байгаа орлого хэрвээ байгаа бол энэ мөнгөн дүн хоёрыг харьцуулж үзэж байна уу? гэсэн, энэний ашигтай сул ба давуу тал нь юу байна вэ гэсэн ийм гурван асуулт байна.

Д.Лүндээжанцан: - Н.Баяртсайхан сайд. 

Н.Баяртсайхан: -  Байгаль орчинтой холбоотой асуудал байна. Байгаль орчны сайдыг дуудахыг хүсье.

Д.Лүндээжанцан: - Байгаль орчны сайд аа, Байгаль орчны сайд алга байна. Ажлын хэсгийн бүрэлдэхүүнд Байгаль орчны яамнаас хүн байна уу? Экологийн үнэлгээ хийлгээд мөнгөөр үнэлсэн юм байна уу гэж асуугаад байна. Өчигдөр ч гэсэн бид зөндөө ярьсан даа Ашигт малтмалын хууль ярьж байхад. Гол мөрний эх авдаг газруудад алт олборлолтыг зогсоох асуудал гээд зөндөө яригдаад байгаа шүү дээ. За Р.Раш гишүүн асуултаа асууя. Дараа нь Байгаль орчны сайд тодруулах байх.

Р.Раш: - Тэгэхээр асуултууд давхцаж байна. Сая Н.Баяртсайхан сайд Р.Буд гишүүний асуултад Байгаль орчны сайд мэднэ биз ээ гэж хариулж байна. Энэ асуудлыг Засгийн газрын хуралдаанаар оруулж шийдвэрлээд тэгээд УИХ-д өргөн барьсан ийм асуудал байх гэж бодож байна. Яагаад та бодвол Засгийн газрын хуралдаан зөвхөн мөнгөний цонхоор хараагүй байх. Өнөөдөр алт гэгддэг энэ шар өнгөтэй үнэт зүйл ер нь хожихоосоо илүү хохиролд орж байна гэж нийгмийн нэлээд хэсэг үзэж байгаа шүү дээ. Ялангуяа Байгаль орчин, хүн мал бүгдээрээ. Энд нэгдүгээрт хариулт өгөхгүй юу. Зөвхөн Сангийн сайдын хувьд биш, Засгийн газрын шийдвэрийг ярьж байгаа байх гэж би бодож байна. Буруу юм асууж байж ч магадгүй нэгдүгээрт. Буруу бишээ зөв гэж хэлье тэгвэл. 

Хоёрдугаарт нь, энэ гадаадын Алтан дорнод бараг л гадаадын энэ компани монголын татвар төлөгчдийг уруу татаж байна гэж хэлбэл та санал нийлэх үү? 

Гуравдугаарт нь, Монголбанк өөрөө энэ Алтан дорнод гэдэг компанийг дураараа авирлахад нь толгойгий нь илж байгаа юм биш үү. Баярлалаа.

Д.Лүндээжанцан: - За хариулъя. Н.Баяртсайхан сайд.

Н.Баяртсайхан: - Баярлалаа. Би Р.Буд гишүүний асуултад Байгаль орчны сайд энэ асуудлаар хариулбал зохистой болов уу гэж би хэлсэн хэрэг. Тэр хүнийг дуудаж авчирж үгийг нь сонсох хэрэгтэй. Энэ асуудлыг хэлэлцэхэд Үйлдвэр, худалдааны сайд, Байгаль орчны сайд хоёр байж байх хэрэгтэй байна. Тийм учраас би УИХ-ын даргад хүсэлт тавьж байна. Энэ хоёр сайдыг авчирж оролцуулаач ээ гэж.

Алтан дорнод компани бол үнэхээр монголын алтны компаниудыг татвар төлөгчдийг уруу татаж байгаа. Анх Алтан дорнод монгол компани зарим бүтээгдэхүүний үнийн өсөлтийн албан татварыг бид төлөхгүй гэж шүүхэд гомдол гаргасан. Энэний араас одоогийн байдлаар арван хэдэн компани гомдлоо гаргаад ингээд явж байгаа. Тухайлбал, Монгол газар, LJH, Хан шижир, JNU гоулд, Эрхэт майнз, Сонор трейд, Бүүргэнт, Коулд гоулд зэрэг компаниуд яг энэнтэй холбоотой асуудлыг тавиад гомдол гаргаад явж байна. Монголбанкны ерөнхийлөгчөөр ажиллаж байсан О.Чулуунбат, Алтан дорнод монгол компаний захирал нар Монголбанкинд алтыг хадгалуулах, барьцаалсан алтны 85 хувьтай тэнцэх хэмжээний урьдчилгаа зээл авах тухай ийм гэрээ байгуулсан 2006 онд. Үүнтэй холбоотойгоор бид алтаа борлуулаагүй, зөвхөн хадгалуулж байгаа, барьцаалсан гэдэг байдлаар татвар төлөхгүй байгаа. Ийм ч учраас хууль эрх зүйн орчныг нь тодорхой болгох үүднээс ашигт малтмалын тухай хуульд өөрчлөлт оруулах тухай хуулийн төслийг Засгийн газраас өргөн барьж өчигдөр УИХ-ын чуулганаар хэлэлцүүлсэн.

Д.Лүндээжанцан: - Нямжавын Батбаяр гишүүн асуултаа асууя.

Н.Батбаяр: - Гэнэтийн ашгийн 68.0 хувийн татвартай холбогдуулаад өнөөдөр авч чадаагүй байгаа татварын хэмжээ хэд болсон байгаа вэ? Монгол Улсын хууль бол хууль. Хуулийг Монгол Улсын газар нутаг дэвсгэр дээр ажиллаж байгаа бүх аж ахуйн нэгж, ард иргэд бүгдээрээ дагаж биелүүлэх үүрэгтэй. Хэрэв биелүүлээгүй байвал  хууль зөрчсөн гэдэг утгаар нь хариуцлага тооцох ёстой. Гэтэл татвараа авч чадахгүй байна гээд татварынхаа хуулийг өөрчлөхөөр оруулж ирж байгаа нь ямар учиртай юм бэ? Бүхэл бүтэн Засгийн газар байж энэ татвар авах ажлыг зохион байгуулж чадахгүй, татвар өгөхгүй гэж хэлж байгаа, улаан цайм зугатаж байгаа, хууль зөрчиж байгаа улсуудтай хариуцлага тооцож чадахгүй байгаа нь ямар учиртай юм бэ? 

Засгийн газар хэрвээ тэр улсуудад алт олборлох зөвшөөрөл олгож лицензээ өгсөн юм бол тэр лицензээ хуулийн дагуу ашиглах ёстой. Хуулиа зөрчөөд байгаа бол лицензээ хурааж авч болно шүү дээ. Яагаад тийм хүртэл арга хэмжээ аваагүй юм бэ? Өнөөдөр миний ойлгож байгаагаар алтан дээр 68 хувийн татвар авдаг болсноос хойш алтны олборлолт буураагүй. Монгол Улс жилдээ 20 орчим тонн алт олборлож байгаа. Энэ тоо хэмжээ хэвээрээ байгаа. Энийг алтныхан өөрсдөө нотолж байгаа. 

Сая уул уурхайн ассоциацийн хурал дээр хэлж байгаа хүний үг энийг баталж байна лээ. Олборлолт хэвээрээ байгаа. Гагцхүү борлуулалт багассан гэж хэлж байгаа. Борлуулалт багассан гэдэг нь юу гэж байгаа вэ гэхээр алтаа тушаахгүй байна. Тушаахгүй болохоор зөвхөн 68.0 хувийн татвар биш, аж ахуйн нэгжийн орлогын татвар, бусад татвараа төлөхгүй татвараас зайлсхийж байгаа. Ийм байдал үүсгээд байхад Засгийн газар яагаад үүнтэй эвлэрээд суугаад байгаа юм бэ? тэгээд тэрийг нь гадаадын компаниуд явуулаад байгаа байхгүй юу даа. Энэ чинь одоо юу болж байгаа юм бэ? Хойноос ирээд хот манайх, хотонд ирээд хонь манайх гэгчээр болж байгаа юм уу? 

Яг алтан дээр ний нуугүй ярих юм бол 500 гэдэг ханасан үнэ. Боломжийн үнэ. Эртээдийн тэр уул уурхайн ассоциацийн хурал дээр тэр хүмүүс хэлж байна лээ. Манай улсын хэмжээгээр алтны өөрийн өртөг 400 орчим доллар байгаа гэж нэг унц нь. Тэгвэл 500 гэж бодох юм бол зөрүү нь 100 доллар. 100 долларыг багаар бодоход 20.0 хувийн ашиг гэсэн үг. Дээр нь 68.0 хувийн үлдсэн 32-ыг нэмбэл 30-40 хувийн ашигтай болох нь. 30-40 хувийн ашигтай бизнесээ голоод байгаа улсуудтай юу ярих ёстой юм бэ? 

Түрүүн сая хэлж байна. Монгол улсад байгалиас сүйтгээд авч байгаа алт нь чухал юм уу? Байгаль дэлхий ус нь чухал юм уу гэж. Гол мөрөн ширгэж байна. Тодорхой хэмжээгээр алттай холбоотой юу гэвэл холбоотой. Нэн ялангуяа жижиг ордууд. Шороон ордуудтай. Тэгэхээр бид байгаль дэлхийгээ хамгаалах гэж ярих юм уу? Үгүй бол  алтны компанийн эздээ хамгаалах гэж ярих юм уу гэдгийг ялгаж салгаж ойлгох цаг болсон юм биш үү. 

Хэрвээ өнөөдөр ингээд энэ хууль батлагдах юм бол, дэмжигдэх юм бол өөрөөр хэлбэл алтаа тушаахгүй байж байгаад татвараас зайлсхийсэн улсуудын толгойг илсэн асуудал болно. Зөвхөн ганцхан Алтан дорнодтой ярья л даа. Өнөөдрийн байдлаар тэдний татварт тушаах ёстой мөнгө нь 20 тэрбум гараад явчихсан байж байгаа. Багаар бодоход. Тэр мөнгө хэний халаасанд очих гэж байгаа юм бэ? Засгийн газраа, би асуух гэж байна. Та нар арай гадныхны лоббид орчихсон юм биш биз дээ. Зүй тогтлоороо бол асуудлыг ярьж болно. Тодорхой хэмжээгээр босго үнэ нэмэх асуудал ярьж болно. Гэхдээ хуулиа биелүүлчихээд дараа нь ярих ёстой. Тэгэхээр энэн дээр Засгийн газар, Сангийн сайд та ямар байр суурьтай байгаа вэ? Таны хувийн байр суурийг сонсмоор байна. Засгийн газрын байр суурь тийм байдаг юм байж. Таны хувийн байр суурь ямар байгаа вэ? 

Ер нь дэлхий дээр алтаа гадаадынханд олборлуулдаг улс хэд байдаг юм бэ? манайхаас өөр. Миний мэдэхээс хойд ОХУ-д л лав гадаадынхан ажилладаггүй хамгийн наад захын жишээ. Хятад Улсад ажилладаг...

Д.Лүндээжанцан: - Н.Баяртсайхан сайд хариул.

Н.Баяртсайхан: - Тэгэхээр энэ алт олборлолтын салбарт үнэхээр замбараагүй байдал бий болж, байгаль орчинд ихээхэн хэмжээний хор хохирол учирч, тэгээд сүүлдээ олборлосон алтандаа татвар төлөхгүй зайлсхийдэг, зугатаадаг ийм байдал үүсэж байна. Энийг би хүлээн зөвшөөрч байна. Гэхдээ ийм байдал үүссэн нь бол зөвхөн өнөөдөр бий болчихсон явдал бишээ. Энэ бол 1990-ээд оноос хойш алтны салбар уул уурхайн салбарт бий болсон замбараагүй, зохицуулалтгүй ийм байдлын үр нөлөө гэж хэлэхээс өөр аргагүй юм. 

Бид 1990-ээд оны эхэн үед жилд 680 орчим кг алт олборлож байсан юм билээ. 1980 оны сүүл, 1990-ээд оны эхэн үед. Өнөөдөр 20 орчим тонн. Тэгэхээр олборлож байгаа алтны хэмжээ ихсэж байна, нэмэгдэж байна гээд хөөрөөд давхиад байсан. Гэтэл цаана нь ийм байдал үүсээд байна. Тийм ч учраас өнгөрсөн долоо хоногт Засгийн газрын хурал дээр энэ асуудлыг авч хэлэлцээд зөвшөөрөлгүйгээр үндсэн ордууд дээр бага оврын тээрэм ашиглаж няцлалт, чулуулгийг няцалж тээрэмдээд химийн хортой бодис, цианит натри, мөнгөн ус зэрэг химийн хортой бодисыг ашиглаж үйлдвэрлэл явуулж байгаа аж ахуйн нэгж, байгууллагуудын үйл ажиллагааг зогсоох тухай шийдвэр гарсан. Тэгэхээр бид энэ асуудлыг зохицуулах чиглэлээр ажиллаж байна гэдгийг хэлэх хэрэгтэй. 


Зарим бүтээгдэхүүний үнийн өсөлтийн албан татварын тухай хууль гарсны дараагаар энэ хуулийг хэрэгжүүлэхийн төлөө бид бололцоотой бүх арга хэмжээг авч ажилласан. Алтны үйлдвэрлэл явуулж байгаа аж ахуйн нэгж болгон дээр татварын нэг нэг байцаагчийг аваачиж томилолт өгч зогсоосон. Энэ тухай манай Татварын ерөнхий газрын дарга дэлгэрэнгүй тайлбарлах хэрэгтэй. Ингээд хэдий хэмжээний алтыг бид энэ аж ахуйн нэгж олборлож байна вэ гэдгийг хараад хянаад чадаж байна. Гэтэл бид алтаа борлуулаагүй байна. Арилжааны банкинд барьцаалсан, Монголбанкинд барьцаалсан гээд сууж байгаа учраас хууль эрх зүйн өөрчлөлтийг оруулахаас өөр аргагүй болж бид холбогдох хуулийн төслийг оруулж ирсэн байгаа.

Түүнээс гадна цагдаа, тагнуул, хилийн цэрэг, гааль, татварын байгууллагууд орсон томоохон ажлын хэсэг гаргаж, монгол орны хэмжээнд хэд хэдэн томоохон операци зохион байгуулсан. Алтыг хууль бусаар худалдаж авч байгаа. Алтыг хууль бусаар хил гаргаж байгаа ийм этгээдүүдтэй тэмцэх ийм үйл ажиллагааг явуулсан. Шаардлагатай бол Тагнуулын ерөнхий газрын даргыг дуудаж авчирч байгаад энэ чиглэлээр юу юу хийсэн бэ гэдгийг сонсох хэрэгтэй. Үндэсний аюулгүй байдлын зөвлөл дээр бид илтгэл тайланг нь авч сонссон. Үндэсний аюулгүй байдлын зөвлөлийн гишүүдэд танилцуулсан. Энэ чиглэлээр бид чадах ядахаараа ажилласан. 

Түүнээс гадна хил дээр ажиллаж байгаа хилийн ажилтнууд, тагнуулын байгууллагын ажилтнууд, татварын ажилтнууд, гаалийн ажилтнууд хэрэв нуусан алтыг олж илрүүлэх юм бол олсон алтных нь үнэлгээний 10 хүртэл хувьтай тэнцэх хэмжээний шагнал олгох тухай Сангийн сайдын тушаал гараад өнөөдөр мөрдөгдөж байгаа. Хэд хэдэн хүмүүс ч холбогдох шагналаа авсан. Гэх мэтчилэн бид ингэж ажиллаж байгаа боловч алтыг хууль бусаар хил гаргах явдал үнэхээр бидний хүчин чадлаас давж элдэв янзын арга хэрэглээд байгаа учраас бид холбогдох хуульд өөрчлөлт оруулъя, ер нь татварыг авна гэхэд хатуу аргаар, цагдаа, цэрэг, тагнуулаар хүч далайлгаж хүчээр авна гэдэг бол хэцүү юм байна. 

Эдийн засгийн зөв тогтолцоо орчныг нь бий болгож өгч байж татвараа авъя. Бид зарим бүтээгдэхүүний үнийн өсөлтийн албан татварын хэдэн төгрөг авна гээд хөөцөлдөөд явж байх хооронд Монгол Улсын валютын нөөцөд орж ирэх ёстой тэр валют, тэр алт Монгол улсаас элдэв аргаар урсаж зугатаж гараад байна. Тийм учраас энэ болзол нөхцөлөө жаахан хөнгөлж өөрчилбөл яасан юм бэ? гэсэн энэ үүднээс энэ хуулийн төслийг оруулж ирсэн юм. Бид гадны ямар нэгэн лоббид өртөөгүй. Чадах ядахаараа ажиллаж байгаа. Харин тэр Монголбанкин дээр байгуулсан гэрээний асуудлыг ихээхэн ноцтой гэж бид нар үзэж байгаа. Энийг бид холбогдох байгууллагуудаар нь шалгуулах нь зүйтэй гэсэн чиглэл өгөөд ажиллаж байгаа.

Д.Лүндээжанцан: - За Нямжавын Батбаяр гишүүн тодруулах асуулт.

Н.Батбаяр: - Тодруулъя. Өнөөдрийн байдлаар алтны 68.0 хувийн татвараас олох ёстой орлогоос ороогүй байгаа татварын хэмжээ хэдэн тэрбум төгрөг байгаа вэ?  Бас нэг асуулт байгаа шүү дараа нь.

Л.Зориг: - Баярлалаа. Н.Батбаяр гишүүний асуултад нэмж хариулъя. Өнөөдрийн байдлаар авч чадаагүй байгаа алтны үнийн өсөлтийн албан татварын тайлангаараа дутуу зүйлд 3.6 тэрбум төгрөг байгаа. Энэ бол алтаа тушаагаад тайлангаа гаргаад ийм хэмжээний татвар ноогдсон байна гэдгийг төлөөгүй байгаа дутуу төлөлт. Энэнээс гадна бид өнгөрсөн 5 дугаар сард 71 аж ахуйн нэгж, мөн зарим иргэдийн энэ үнийн өсөлтийн албан татварын хуулийн хэрэгжилтийн байдлыг тусгай удирдамжийн дагуу шалгасан. Энэ шалгалтын дүнгээр Алтан дорнод монгол дээр 7.4 тэрбум төгрөгийн нөхөн татвар, 3.7 тэрбум төгрөгийн хүү торгууль бодогдсон. Алтан дорнодоос бусад компаниудын хувьд нөхөн татвар нь 2.9 тэрбум төгрөг, хүү торгууль нь 3.7 тэрбум төгрөг болсон. Ингээд нийт дүнгээрээ энэ хяналт шалгалтын актаар 21.3 тэрбум төгрөгийн нөхөн татвар, хүү торгууль тавигдсан. Энэ актын биелэлтийг хангуулахын төлөө бид ажиллаж байна. Хууль хяналтын байгууллага, шүүхийн байгууллагад хандаад байна. Ингээд хэрэв дүнгээр нь үзэх юм бол энэ тайлангийн дутуу болоод хяналт шалгалтын актын дүнгээр 25 орчим тэрбум төгрөгийн дутуу төлөлттэй байна. 

Н.Батбаяр: - Тэгэхээр алтныхан бол дангаараа ингээд тодорхой хэмжээгээр төрийн хуулийг эсэргүүцээд явахад олон түмэн дэмжихгүй байгаа учраас сүүлийн үед нүүрсний уурхайнуудыг уруу татах боллоо.  Саяхан тэгээд уул уурхайн ассоциацаас сануулах цуглаан гэгчийг зохион байгуулсан. Тэрүүгээрээ гэнэтийн ашгийн 68 хувийн татварыг зөвхөн алт зэс хоёр дээр байгаа шүү дээ. Хүчингүй болго гэдэг шаардлага тавьсан. 9 дүгээр сарын 01-ний дотор. Хэрэв 9 дүгээр сарын 01-ний дотор энэ хуулийг хүчингүй болгохгүй юм бол уур уурхай дээр бүх нийтийн ажил хаялт зохион байгуулна. Цахилгаан эрчим хүчний станцуудад нүүрс өгөхгүй. Монгол орон даяар тог таслах арга хэмжээ зохион байгуулна гэдгийг хэлж байгаа. Энэ алхмыг танай Засгийн газар юу гэж үзэж байна вэ? Энэнд ямар хариулт өгч байгаа вэ? 

Д.Лүндээжанцан: - За хариулъя.

Н.Баяртсайхан: - Энэ алхмыг манай Засгийн газар буруу гэж үзэж байгаа. Тэр тусмаа энэ цуглаан зохион байгуулж байгаа бүрэлдэхүүнийг аваад үзэхэд голдуу төрийн өмчтэй үйлдвэр, аж ахуйн газруудын төлөөлөл нэлээд өндөр байгаа. Тэгээд төрийн өмчийн компаниуд монгол төрийн эсрэг ийм байдлаар үйл ажиллагаа явуулж байгааг маш зохисгүй юм буруу үйл ажиллагаа гэж үзэж байгаа. Энэ талаар бид өнгөрсөн долоо хоногийн Засгийн газрын хурал дээр нэг удаа авч хэлэлцсэн. Дахин энэ асуудлаар ярилцахаар төлөвлөж байгаа.

Д.Лүндээжанцан: - За Л.Гантөмөр гишүүн асуултаа асууя.

Л.Гантөмөр: - Өнөөдөр алт олборлоход гарч байгаа зардлын хэмжээг тогтоосон юм байна уу? Өөрийн өртөг гэж ярьдаг л даа. Хоёрдугаарт алт руу алтны үйлдвэрлэл явуулахын тулд оруулж байгаа хөрөнгө оруулалтаа ямар хугацаанд яаж нөхөж байгаа вэ гэдэг дээр тооцоо судалгаа хийж байгаа юм байгаа болов уу энийг мэдмээр байна. Энэн дээр ялангуяа бензиний үнийн өсөлт яаж нөлөөлж байна? Алтыг 1990 оноос хойш гайгүй нөхцөлтэй байсан, агууламж өндөртэй хөрсний хэмжээ багатай ордууд ерөнхийдөө ашиглагдаад дууссан шүү дээ. Тэгэхээр одоо байгаа ордуудын техникийн нөхцөлүүдийг Үйлдвэр, худалдааны яам гаргаж байгаа юм байдаг юм уу? Ерөнхий багцаа ийм байна шүү гэсэн судалгаа тооцоо хэр байдаг вэ гэсэн нэг асуулт байна.

Хоёр дахь асуулт нь алт олборлож “Алт” хөтөлбөрийг дагаад алтны салбар руу, уул уурхайн салбар руу ороод ажиллаад эндээс амиа зогоож байгаа монголын хичнээн иргэн байгаа вэ? Энэн дээр би гар аргаар алт олборлож байгаа хүмүүсийг ч гэсэн оруулмаар байна. Дээр нь үйлдвэрлэл явуулах гээд үйлдвэр бариад явж байгаа улсуудын тэнд ажиллаж байгаа ажилчдын, энэн дээр тооцоо судалгаа хийж байгаа юм байдаг юм уу? гэсэн хоёр дахь асуудал байна.

Гуравт нь, Бороогийн орд чинь 68 хувийн татвараа төлж байгаа юу? Гадуур гарч байгаа яриагаар алтны олборлолтын хэмжээ буурч байгаа гэдэг нь хулгайгаар гадаадад гаргахаасаа илүү хөнгөлөлт үзүүлсэн байгаа газрууд руу худалдагдаж байгаа тийм мэдээлэл ард түмэн дотор байна шүү дээ. Тэгэхээр энэн дээр ямар алхам хийсэн бэ? Би 2-3 тонн алтыг Хятад руу ч юм уу Орос руу зөөчихөж байна гэж ойлгохгүй байна. Төлөхгүй байгаа хэсэг рүү нь тодорхой үнээр өгөөд байгаа юм биш үү? 

Дөрөв дэх асуулт Гэнэтийн ашгаас бид татвар авна аа. Мэдээж 1990 оны Монгол Улсын эдийн засгийн нөхцөл байдал ямар байсныг бүгд мэдэж байгаа. Уул уурхай дээр томоохон ололтуудыг олсныг ч гэсэн бүгд мэдэж байгаа шүү дээ. Одоо эргээд нөхөн сэргээх асуудал тавигдах уу тавигдана. Энэ албан ёсны асуудал. Тэгэхээр ийм гэнэтийн ашигтай үед олж байгаа мөнгөөрөө нөхөн сэргээлт хийж болох уу? Жишээлбэл ялангуяа алтны компаниудад алтны гэнэтийн ашгаа төлчихөө, энэ мөнгөөр чинь буцаагаад нөхөн сэргээлтийн ажил хийе. Тэр нь дотроо ялангуяа Ногоон бүс гэсэн хөтөлбөрийг оруулаад ингээд явах боломж байна уу гэж асуумаар байна.

Эцэст нь хэлэхэд Алтан дорнод, Бороо гоулд, Монгол газар гэдэг ч юм уу томоохон хэдэн компанийг намнах гэж явж байгаад энэ салбарт амь зогоож байгаа хүмүүсийг ниргэх вий дээ. Тийм болохоор энэ 650 доллар унцийг нь болгож байгаа саналыг би зөв гэж бодож байна. Тухайн үед зэсийг дагуулж алтыг заавал хийе гэдэг саналыг тодорхой гишүүд гаргаж байсан. Би хувь гишүүний хувьд шаардлага байгаа юм уу гэдэг асуудлыг тавьж байсан. Тэгээд болохгүй байвал цаг тухайд нь засаад явах нь зөв. Одоо энэ дээр гөжүүдлээд үнэрхээд суугаад байх шаардлагагүй гэж бодож байна. Гол нь тэндээс орж ирж байгаа мөнгийг тэр нөхөн сэргээлт, байгаль орчны нөхөн сэргээлт рүү зарах тал дээр бодлого гаргахгүй бол ашиг олоод ирдэг тэр ашгийг нь өөр юм руу зарцуулаад тэр салбарыг өөрийг нь уналтад оруулдаг ийм юм ажиглагдах вий дээ.

Д.Лүндээжанцан: - За Н.Баяртсайхан сайд. 1 минутаа ав. Л.Гантөмөр гишүүн.

Л.Гантөмөр: - Тэгэхээр нэг зүйлийг хэлэхэд алтнаас бол гадны компаниудыг гаргах хэрэгтэй. Гаргахын тулд МАХН, Ардчилсан нам хоёр жилийн дараагаас алтны салбарт гадныхан үйл ажиллагаа явуулахгүй шүү гэдэг мэдэгдлийг одоо гарга л даа. Тэгэхгүйгээр баахан хөрөнгө хийчихсэн байдаг. Сарын өмнө та нарыг гаргалаа шүү хуулийн төсөл өргөн барилаа гэж ингээд пижигнэж болохгүй шүү дээ.

Хоёрдугаарт, алтны үйлдвэрлэлээс бид нар цаашид татгалзах нь зөв. Татгалзахын тулд тэнд ажиллаж байгаа хүмүүсийн бодитой судалгааг гаргаж, тэр хүмүүст ажлын орон байр, хөрөнгө оруулалт хийсэн хэмжээг нь тогтоосон мөнгөний компенсацийг бодож тодорхой хугацаа зарлах хэрэгтэй. Энэ бодлогыг томоохон намууд магадгүй 2008 онд эрх баригч болно, 2012 онд бид нар энэ бодлогыг хэрэгжүүлнэ гэж байгаа улсууд одооноос зарлаж явах хэрэгтэй. Тэгэхгүй энэ томоохон үйлдвэрлэлтэй холбоотой, улс орны томоохон асуудлуудыг цаг тулгаж шийддэг явдлууд өнөөдрийн үр дүнг гаргаж байна гэж би хувьдаа бодож байна.

Д.Лүндээжанцан: - За Н.Баяртсайхан сайд хариулъя.

Н.Баяртсайхан: - Баярлалаа. Алтны өөрийн өртөг өсөхөд бензин шатахууны үнийн өсөлт хэрхэн нөлөөлж байна вэ гэдэг асуултад манай Татварын ерөнхий газрын дарга хариулна. 

Д.Лүндээжанцан: - За ажлын хэсэг.

Ж.Ганбат: - Л.Гантөмөр гишүүний асуултад хариулъя. Бид 2006 оны 10 дугаар сард бид нар алтны өөрийн өртгийг судалгаа хийж байгаад 400 гаруй ам доллар байна гэдэг тийм судалгаа хийсэн. Ерөнхийдөө бензин, шатахууны үнийн бусад янз бүрийн бүтээгдэхүүний үнийн өсөлтөөс алтны өөрийн өртөгт нөлөөлдөг юм билээ. Дунджаар 400-500-гийн хооронд, 460-470-ийн хооронд хэлбэлздэг юм байна гэдэг тийм судалгаа хийж байсан ерөнхийдөө өөрийн өртөг нь. Хөрөнгө оруулалтаа бол алтныхаа орд, технологийнхоо юугаар хэр зэрэг олборлолтын зардлаасаа хамаараад хөрөнгө оруулалтыг янз бүрийн хугацаанд нөхдөг юм билээ. 

Ерөнхийдөө дэлхийн зах зээл дээр алтны үнэ харьцангуй өндөр, тааламжтай байгаа энэ үед дундаж компаниуд 1-2 жилийн хугацаанд хөрөнгө оруулалтын зардлаа бүрэн нөхдөг гэж ийм юм хэлж байсан. Дээрээс нь 68 хувийн татвараас болоод хөрөнгө оруулалтын зардлаа нөхөх, зардлын юунд нөлөөлж байгаа гэдэг тийм судалгаа бид нар хийсэн. Үйлдвэр, худалдааны яам, Ашигт малтмал, газрын тосны хэрэг эрхлэх газартай хамтраад зарим нэг томоохон алтны уурхайнуудын юуг судалж үзсэн л дээ.

Д.Лүндээжанцан: - За Н.Баяртсайхан сайд.

Н.Баяртсайхан: - Үлдсэн асуултад нь хариулъя. Уул уурхайн нөхцөл байдлаас хамаарч 1 унци алтны өөрийн өртөг 400-500 ам.долларт хэлбэлзэж байгаа. Тийм учраас бидний оруулж ирж байгаа асуудал бас үндэстэй гэж үзэж байгаа. Бороо гоулдтой холбоотой нууц мэдээлэл бидэнд орж ирсэн. 68.0 хувийн татвар төлдөггүй. Төлөхгүй байх хууль эрх зүйн орчноо 2000 онд байгуулсан Тогтвортой байдлын гэрээгээр хийгээд авчихсан байгаа. Түүнтэй холбоотойгоор энэ компани алт худалдаж аваад гаргаад байгаа юм бус уу гэсэн ийм мэдээлэл бидэнд ирсэн. Үүнтэй холбогдуулаад бид холбогдох байгууллагуудаар нь шалгуулж байгаа энэ асуудлыг.

Алт олборлосон компаниуд байгаль орчны сэргээн босголтын ажлыг өөрсдөө хөрөнгө мөнгөө гаргаж хийх хуультай. Энэ хуулийнхаа дагуу зарцуулах ёстой. Алтны 68 хувийн татвар бол Монгол Улсын хөгжлийн санд орж ирдэг. Монгол Улсын хөгжлийн сан бол өөрөө цаанаа өөрийн гэсэн зориулалттай энэ нь хуульчлагдсан байгаа учраас тэр зориулалтын дагуу ашиглагдаж явах учиртай юм.

Д.Лүндээжанцан: - За Ч.Содномцэрэн гишүүн асуултаа асууя. За орж ирээрэй гишүүд. Одоо ингээд санал хураалт явна.

Ч.Содномцэрэн: - За одоо энэ асуулт хариултаас үзэхэд Алтан дорнод, тэгээд цаашилбал Бороо гоулд гэдэг гадаадын хөрөнгө оруулалттай компаниудаас манай татварынхан татвараа авч чаддаггүй юм байна л даа. Томоохон алт олборлодог компаниудаас ерөөсөө татвар авч чаддаггүй. Тэгээд номхон морь ноолоход амар гэж дотоодын хэдэн компаниа ноолдог. Тэд нар нь банкинд баахан өр зээлтэй. Иймэрхүү байдал, дүр зураг харагдаад байгаа байхгүй юу. Ерөөсөө бид нарын ноолж чаддаг, татвараа байлгаж байж авч чаддаг юм бол манай дотоодын хэдэн компани л байна. Өчигдрийн хурал, өнөөдрийн хурал дээр харахаар зэрэг Алтан дорнодоос ерөөсөө нэг ч төгрөг авч чаддаггүй юм байна, маш их тэрбум тэрбумаар нь татвар авах ёстой юм байна. Тэгээд энийгээ авч чаддаггүй. Тэгэхээр энийг цаашдаа яах вэ? Тэр компаниудаас, гадны хөрөнгө оруулалттай компаниудаас юмаа авч чадах юм уу, үгүй юм уу?  гол нь тэр байна.

Хоёрдугаарт, та нарын боловсруулж оруулж ирж байгаа энэ хуулийн төслөөс ямар үр дүн гарах вэ? Батлагдлаа гэх юм бол 500-г 650 болголоо. Авч байгаа татварын хэмжээ нэмэгдэх үү буурах уу? тайлбараас үзэхээр өчнөөн алт олборлосон, тушаагаагүй байгаа, хадгалаад байгаа гэж байна. Тэгэхээр энэ хууль гарснаараа тэр олборлосон алтууд тушаагдаад улсын төсөвт татварын орлогоор үнийн өсөлтийн татвараар хичнээн тэрбум төгрөг орж ирэх вэ? Өмнөхөөсөө нэмэгдэх үү багасах уу гэсэн ийм асуулт байна. 

Өөр нэг зүйл бол түрүүн бас нэг гишүүн асууж байсан. Энэ жижиг хувиараа алт олборлож байгаа, гар аргаар гэж ярьдаг энэ улсуудаас татвар авч  байна уу?  авахгүй байна уу? Энэ улсуудтай татварынхан маань яаж харьцдаг юм бэ? Тэднээс олж авч байгаа юм байна уу үгүй юу. Тэд чинь бас нэлээн их хэмжээний алт үйлдвэрлэдэг гэсэн ийм мэдээлэл байдаг. Энэн дээр нэг хариулт авмаар байна. 

Өөр нэг асуулт байна. Өчигдөр Ашигт малтмалын тухай хуульд өөрчлөлт оруулсан юм. Тэр олборлосон гэж байсны ард борлуулсны гэж үг нэмээд ингээд яачихсан. Түрүүчийн Төсвийн байнгын хороон дээр бас яригдаж байхад энэ үнийн өсөлтийн албан татвар дээр борлуулсан гэж байсныг нь олборлосон гэж болгоё гэсэн санал гарч байсан гэсэн. Тэгэхээр өчигдрийн хууль, өнөөдрийн энэ хууль хоёр чинь одоо миний ойлголтоор зөрчих гээд байна. Өчигдрийнхөөр олборлосон гэдгийн дараа борлуулсан гэдэг үг нэмэхээр болсон. Өнөөдрийнх дээр дараа гэж байгаа шүү дээ. Дараа нь бол борлуулсан гэж үг нэмэхээр болж байгаа шүү дээ. Тэгэхээр энэний учрыг хэлж өгөхгүй юу. Энэ чинь нэгэн дээр нь борлуулсан гээд нөгөө дээр нь олборлосон гээд явчихаар чинь зөрчил гарах уу? үгүй юу?

Д.Лүндээжанцан: - За хариулъя. Н.Баяртсайхан сайд эхлээд хариулах уу?

Н.Баяртсайхан: - Тэгэхээр энэ аж ахуйн нэгж, байгууллагуудаас том, бага, гадаад, дотоод гэж ялгахгүйгээр татвар авах л ёстой гэсэн ийм зарчмыг барьдаг. Монгол улсын нутаг дэвсгэрт үйл ажиллагаа явуулж байгаа бол Монгол Улсын хууль тогтоомжийн дагуу татвараа төлөх ёстой гэсэн ийм зарчмыг барьж ажиллаж байгаа. Тийм учраас томыг нь татвараас чөлөөлөөд жижгүүдийг нь ноолоод байгаа ийм юм байхгүй ээ. Ерөнхийдөө хууль эрх зүйн орчныг боловсронгуй болгох шаардлага байна. Ингэхгүй бол нэгдүгээрт зарим хуулин дээр байгаа хуулийн цоорхой гэж ярьдаг, хэр зэрэг хууль эрх зүйн томъёо юм би сайн мэдэхгүй юм байна. Зохицуулагдаагүй байгаа ийм зүйлийг ашиглаад татвараас зайлсхийх ийм явдал гараад байна. Тийм учраас холбогдох өөрчлөлтийг оруулах нь зүйтэй гэж аж ахуйн нэгж, байгууллагын, Ашигт малтмалын тухай хуульд өөрчлөлт оруулах тухай хуулийн төслийг оруулж ирж өчигдөр хэлэлцэх эсэхийг нь шийдсэн.

Хоёрдугаарт, алтан дээр ноогдуулсан татварыг авахын тулд бид нар үнэхээр хүчний байгууллагуудыг бүгдийг нь дайчилж ажиллууллаа. Татвар, гаалийн байгууллагуудаа бүгдийг нь хөл дээр нь зогсоолоо. Ингээд ингээд олигтой үр дүнд хүрэхгүй байна. Тийм учраас энэ татварыг чинь хатуу ширүүн аргаар тэмцэж байгаад татвар авна гэдэг чинь болохгүй юм байна. Ерөөсөө энэ татварын хуульд жаахан өөрчлөлт оруулбал яасан юм бэ? хөнгөлөлт үзүүлье. Тэр тусмаа өнөөдөр алт олборлож байгаа алтны компаниудын өөрийн өртөг, уул уурхайн техник, уул уурхайн болзол нөхцөл нь өөрчлөгдөөд 400-500 орчим ам.долларт хүрчихлээ нэг унц алтны. Тийм учраас зарим бүтээгдэхүүний үнийн өсөлтийн албан татварын хуульд байгаа 500 долларын босго бол хатуудаад байгаа юм байна. Үүнийг 650 доллар болгоё гэсэн ийм саналыг Засгийн газраас оруулж ирсэн юм. Энэ саналыг оруулж ирсний нэг учир юу байна вэ гэхээр Монголд олборлосон алтыг Монголбанк худалдаж авч Монгол Улсын валютын нөөцийг нэмэгдүүлж байх ёстой юм. 

Гэтэл өнөөдөр бид энэ валютын нөөцөө нэмэгдүүлэхэд хүндрэл бэрхшээл үүсч эхэллээ. Яагаад вэ гэвэл тэр алтыг хууль бус аргаар гаргах явдал ихсэж байна. Тийм учраас энэн дээр либералчлал үзүүлье. Тэгээд олборлосон алтаа Монголбанкинд авч үлдье, валютынхаа нөөцийг нэмэгдүүлье гэсэн ийм зарчим барьж байгаа. Мэдээж өнөөдөр байгаа 500 долларыг 650 доллар болгоход Монгол Улсын төсөвт орж ирэх татварын орлого буурч таарна л даа. Тэгэхдээ энэ бол татварын орлого ихсэх багасахдаа биш валютын нөөцийг нэмэгдүүлэх явдал манай төрийн бас нэг чухал зорилт байх ёстой гэж үзэж байгаа. Өнөөдөр дэлхийн зах зээл дээр нэг унц алтны үнэ 680 ам.доллартай тэнцэж байна. 680 ам.доллараас 500 долларыг хасаад 180 долларын 68.0 хувийг авна гэхэд 120 долларыг зарим бүтээгдэхүүний үнийн өсөлтийн албан татвараар унци тутмаас авахаар байгаа юм. Алтны компаниуд энийг хатуудаад байна гэж хэлээд байна. Бид 400-500 орчим ам.долларыг зарж байж нэг унц алтыг олборлож, үйлдвэрлэж авч байна. Дээр нь зарим бүтээгдэхүүний үнийн өсөлтийн албан татвараар 120 долларыг Монгол Улсын татварын албанд төлнө гэдэг бидний хувьд хатуудаад байна. Жаахан зөөлрүүлж үзээчээ гэсэн хүсэлтийг удаа дараа бид нарт тавиад байгаа юм. Бид алтны компаний төлөөлөгч нартай ч уулзаж байгаа. Уул уурхайн ассоциацийн ерөнхийлөгчтэй ч уулзсан. Энэ асуудлаар санал бодлоо солилцсон.

 Хэрвээ 650 ам.доллар болгосон нөхцөлд ямар нөхцөл үүсэх вэ гэж. Өнөөдөр байгаа дэлхийн зах зээлийн үнэ 680 ам.доллараас босго үнэ 650-ийг хасахад цаана нь 30 орчим доллар байгаа. 30 долларын 68.0 хувийг авна гэдэг бол ойролцоогоор 18-20 доллар. Унц тутмаас 680 доллар тутмаасаа бид 20 долларыг төлөхөд бэлэн байна. Энэ чинь бас боломжийн зүйл байна гэж алтны үйлдвэрлэгчид ярьж байгаа юм. Энэ бүгдийг харгалзаж тооцож үзээд Засгийн газраас энэ асуудлыг оруулж ирсэн хэрэг.

Ашигт малтмалын тухай хуульд өөрчлөлт оруулж байгаа асуудал бол өнөөдрийн хуулиар борлуулсан алтнаас ашигт малтмалын нөөцийн төлбөрийг авна гээд заачихсан байгаа. Тэгэхээр энэ заалтыг ашиглаад зарим алтны компаниуд бид алтаа одоохондоо борлуулаагүй байна. Арилжааны банкинд аваачаад хадгалуулчихсан байгаа. Тийм учраас Ашигт малтмалын нөөцийн төлбөрөө төлж чадахгүй. Аж ахуйн нэгж, байгууллагын орлогын албан татвараа төлж чадахгүй. Зарим бүтээгдэхүүний үнийн өсөлтийн албан татварыг төлөх бололцоо алга гээд суугаад байгаа. Тийм учраас бид энэ борлуулсан гэдэг үгийг олборлосон гэдэг үгээр сольё. Олборлоод улсын сорьцын албанд сорьцоо тогтоолгосон алтнаас холбогдох татварыг авах нь зүйтэй гэсэн ийм байдлаар хуулийн төсөл боловсрогдож орж ирээд байгаа юм.

Д.Лүндээжанцан: - Ч.Раднаа гишүүн асуултаа асууя.

Ч.Раднаа: - Баярлалаа. 68.0 хувийн татварыг алтан дээр ногдуулсантай холбогдуулаад ер нь одоо эдийн засгийн хувьд ашиггүй юм байна. Энэ лицензээ буцааж өгье гэсэн компани байна уу? Үйлдвэрлэлээ зогсоогоод дампуураад, 68 хувийн татвараас болоод больё гээд юм нь зогсоод байгаа компаниуд байна уу? Байвал нэрээр нь хэлээч?

Хоёрдугаарт, улсын үйлдвэрийн газар болохоор 68.0 хувийг өгч болоод байдаг. Хувийнхан, гадаадынхан болохоор өгч болдоггүйн учир юу байна вэ? Улсын үйлдвэрийн газар Эрдэнэт зэсэн дээр өгч болоод л байна. Хувийнх юм уу гадаадынхан болоод явчихаар өгч болдоггүй. Үнэ нь алт зэс хоёртой харьцангуй пропорциональ юм байгаа шүү дээ.  Энэний учир юу байдаг юм бол. 

Ер нь орлогын татварыг 10-хан хувь болгочихоод байхад яахаараа алтны үйлдвэрүүд ажиллаж болдоггүй, тэгээд сая Н.Батбаяр гишүүний ярьж байгаагаар бол 30-40 хувийн ашигтай бизнесийг хаяад гараад явчихдаг гадаадынхан гэж байдаг ч юм уу үгүй ч юм уу. Энийг юу гэж ойлгох вэ? Ер нь алт олборлолттой холбогдуулаад хоёр зэрэг юм гардаг. 

Нэгдүгээрт нь, байгаль орчныг хамгаалах талаар, хоёрдугаарт нь татварын хэрүүл будлиан гараад байдаг. Энэ Ашигт малтмалын тухай хуулин дээр байгаль орчны талаар нэлээн сайн хууль болсон гэж үзэж байгаа шүү дээ. Тэгээд өнөөдөр үнэхээр тэр нутаг орныг нь сүйтгээд байгаа юм бол орон нутгийн төр, захиргааны байгууллагын саналыг үндэслээд Байгаль орчны яамны дүгнэлт гаргаад лицензийг нь авах эрхийг хуулиар нээгээд өгчихсөн байгаа шүү дээ. Тэгээд ийм юм хийсэн тохиолдол байна уу? Орон нутаг үнэхээр гол горхи юмаа ширгээгээд, нутаг бэлчээрийг маань устгаад ингээд байна гээд Байгаль орчны яамтайгаа нийлээд дүгнэлт гаргаад лицензээ хураалгах гэж байгаа компани байна уу? 

Мөн химийн хортой аюултай бодисын тухай хууль гэдгийг баталж өгсөн. Энэ хуулиар химийн хорт бодисыг гадаадаас импортоор оруулж ирэхээс эхлүүлээд тээвэрлэх, хадгалах, хэрэглэх, ашиглах, устгах бүх шатанд нь эрх зүйг нь зохицуулсан хуулийг нь гаргаж өгсөн шүү дээ. Тэгээд энэ нь сайн хэрэгжихгүй байна. Энэний учир юу байна вэ? Ялангуяа тэр химийн хорт бодисыг алт олборлоход, ашигт малтмал олборлоход зүй бусаар хэрэглээд байгаль орчин, хүн, мал ургамалд ноцтой хохирол учруулсан байх юм бол тэр алт олборлодог лицензийг нь хураах, хураагаад зогсохгүй дахиад тэр компанид 20 жил дахиад лиценз олгохгүйгээр хуульчилж өгсөн байгаа. Тэгээд энэ энэ тэр ерөөсөө хэрэглэгдэхгүй байгаагийн учир нь юундаа байгаад байдаг юм бол. Ялангуяа байгаль орчны нөхөд энийг нэлээн тайлбарлах байх гэж бодох юм. 

Д.Лүндээжанцан: - За хариулъя. Байгаль орчноос хүн байна уу? Сая тэр голын эхүүдийн асуудлаар хяналт шалгалтын ажлын хэсэг дотор Үйлдвэр, худалдааны сайд хөдөө явж байгаа юм байна. Би тодрууллаа. Ажлын хэсгээс нэмж хариулах хүн байна уу?  За Л.Зориг дарга.

Л.Зориг: - Ч.Раднаа гишүүний асуултад хариулъя. Одоогоор бидэнд байгаа мэдээллээр алтныхаа лицензийг буцааж өгье гэсэн аж ахуйн нэгж гараагүй гэж байгаа. Өөрөөр хэлбэл үйл ажиллагаа явуулаад алтаа олборлоод тэр алтаа арилжааны банкинд барьцаалж зээл аваад ингээд үйл ажиллагаа явуулаад байгаа учраас энэ лицензийг буцааж өгье гэсэн тийм аж ахуйн нэгж гараагүй байна.

Ашигт малтмалын тухай хуульд Байгаль орчны нөхөн сэргээх, түүнтэй холбогдсон орон нутгийн байгууллагаас лицензийг нь хураасан ийм асуудал бидэнд мэдээлэл алга байна. Энийг Байгаль орчны яамнаас хүн ирвэл илүү тодорхой хариулах болов уу гэж бодож байна.

Д.Лүндээжанцан: - За У.Хүрэлсүх сайд.

У.Хүрэлсүх: - Баярлалаа. Тэгэхээр саяын 3 дахь өдөр болсон Засгийн газрын хуралдаанаар өнгөрсөн 5 дугаар сарын 18-наас 6 дугаар сарын хооронд улсын хэмжээнд нэгдсэн үзлэг зохион байгуулсан юм. Байгаль орчны яам, Улсын мэргэжлийн хяналтын газар, Онцгой байдлын ерөнхий газар, Үйлдвэр, худалдааны яамтай хамтарсан Монгол Улсын 21 аймагт алтны ажил эрхэлж байгаа компаниудын үйл ажиллагаатай танилцаж,  байгаль орчны чиглэлд ямар аюул занал учирч байна. Гараар алт олборлож байгаа хүмүүс мөнгөн ус болон циант натри хэрхэн, яаж хэрэглэж байна. Хууль бус ямар үйл ажиллагаа зохион байгуулж байна гэдгийг үзэж шалгасан.

Шалгалтын дүнгээс нэлээдгүй дутагдлыг илрүүлсэн. Зохих арга хэмжээнүүдийг авсан. Нийтдээ 125 тээрмийг хурааж авсан байгаа. Гар аргаар алт олборлогч нараас. Дээр нь циант натри болон мөнгөн ус нэлээдгүй хэмжээгээр хурааж авсан. Тэгэхээр энэ чиглэлээр Засгийн газрын хуралдаанаас тогтоол гарсан байгаа. Цаашдаа мөнгөн ус хэрэглэж байгаа, циант натри хэрэглэж байгаа болон байгаль орчны чиглэлээр хууль бус үйл ажиллагаа явуулж байгаа компаниудын үйл ажиллагааг зогсоох, гар аргаар алт олборлож байгаа хүмүүс хууль бусаар ажиллаж байгаа хүмүүсийн үйл ажиллагааг таслан зогсоох чиглэлээр Засгийн газраас тогтоол гаргасан. Энэ чиглэлээр холбогдох яамдууд болон холбогдох газрууд, цагдаагийн байгууллагууд, тагнуулын газар хамтарч ажиллаж байгаа гэдгийг УИХ-ын гишүүддээ хэлье гэж бодож байна.

Д.Лүндээжанцан: - Б.Бат-Эрдэнэ гишүүн асуултаа асууя.

Б.Бат-Эрдэнэ: - Асуулт давхардсан байгаа. Тэгэхдээ ер нь алтнаас улсын төсөвт хэдий хэмжээний хөрөнгө мөнгө төвлөрдөг юм бол? Алтны үйлдвэрлэл эрхэлж байгаа аж ахуйн нэгж байгууллагууд хэдий хэмжээний ажлын байрыг нэмэгдүүлж байдаг юм бол гэсэн ийм нэг юм нэгдүгээрт сонирхож асуумаар байна. 

Хоёрдугаарт, ялангуяа энэ шороон ордны алт олборлож байгаа аж ахуйн нэгж, энэ үйлдвэрлэл их үр ашигтай гэхээсээ бас байгаль орчинд сөрөг үр дагавартай нь бидэнд мэдэгдээд байна л даа. Тухайн цаг үед Монгол Улсын нийгэм, эдийн засагт ач холбогдолтой, хэрэгтэй ийм байсан байх. Яг цаг хугацааны шалгуураар одоо үнэхээр хүнд хэцүү байна. Ер нь байгаль орчны талаасаа хэцүү байна. Химийн хорт бодис хэрэглэдэг, үүнтэй холбоотойгоор ямар хор хохирол уршиг бидэнд учрах вэ? энэ их ойлгомжтой байна. 

Нөгөө талаар томоохон аж ахуйн нэгжүүд нь алтыг нь аваад гараад явчихдаг, овоолго, шороон дээр нь олон түмэн бужигнаад нинжа гэдэг нэртэй, тэнд үнэхээр амь амьдралаараа дэнчин тавьсан хүмүүс, ард түмэн чинь тун хүнд хэцүү байдалд орох юм. Тэгэхээр би юу гэж асуух гээд байна вэ гэхээр энэ шороон ордны алт олборлохыг ерөөсөө хуулиар хориглох бололцоо, боломж байхгүй юу. Ингэвэл арай жаахан тоймтой болох юм болов уу гэж бодогдоод байна. (11:40-12:40 Д.Энэбиш)

Нөгөө талаар энэ усны хагалбар газарт алтны уурхай, үйлдвэрлэл эрхэлж байгаа аж ахуйн нэгжүүд их байна. Ялангуяа одоо Хан Хэнтийн энэ дархан цаазат газар гээд зарласан, хуулиар хамгаалсан гэж байгаа боловч тэнд бол үнэхээр одоо эмх замбараагүй байдал газар авсан. Ямар хэцүү байдалтай байгааг та бид бүгдээрээ мэдэж байгаа. Энэ Туул голын бохирдол гэж ярьж байна. Үүнтэй холбоотой. За Хэрлэн голын ус ямархуу хэмжээтэй бохирдсон. Цаад талаас нь эх авч байгаа энэ Онон, Балжийн гол, томоохон мөрнүүд үнэхээр хүнд хэцүү байдалтай байх юм. За ер нь тэрүүгээр алтны уурхай, үйлдвэрлэл явуулж байгаа энэ аж ахуйн нэгжүүдийн үйл ажиллагаа, байдалтай бол ганц нэгтэй нь танилцсан. Яг одоо хичнээн аж ахуйн нэгж үйл ажиллагаа явуулж байгаа, ямархуу байдалтай байгаа, энийг нь одоо тоо баримтаар нь юмыг нь гаргаж өгөөчээ гээд Байгаль орчны яаманд асуудал тавьсан байгаа. Одоогоор бол юм хэлээгүй байх юм. Ер нь бол энэ усны хагалбар газар, энэ ойн бүст бол одоо нэг жаахан тэр шороон ордыг онгочих гээд ингээд хамаг юм аа сүйтгээд ингээд байх юм. Энэ юмнуудыг нэг анхаараад нэг тийш нь болгох боломж бололцоо байх уу гэсэн нэг ийм юм тодруулъя. 


Д.Лүндээжанцан: - Хэн хариулах вэ? Н.Баяртсайхан сайд. 


Н.Баяртсайхан: - Шороон орд дээр олборлолт хийж байгаа орд газруудын үйл ажиллагааг зогсоох, хааж болдоггүй юм уу гэж ярьж байна. Энийг би одоо болно гэдэг ч юм уу, эсвэл болохгүй гэж хэлж би үнэхээр чадахгүй ээ. Энийг бид судалж үзэх нь зүйтэй ийм санал юм байна гэж ингэж хүлээж авлаа. Үйлдвэр, худалдааны сайдад би таны тавьж байгаа саналыг танилцуулъя. 


За тэр усны хагалбар газарт алтны олборлолт явж байгаа үйл ажиллагааг зогсоох нь зүйтэй гэж ярьж байгаа саналыг харин би зүйтэй юм болов уу гэж бодож байна. Энэ чиглэлээр Я.Санжмятав гишүүн, Ц.Мөнх-Оргил гишүүний санаачилсан хуулийн төсөл Их Хурал дээр хэлэлцэгдэх ёстой. Энэ ногоон бүс байгуулна гэж. Монгол Улсын 47 дугаар өргөргөөс хойшхи тэр хэсэг дээр уул уурхайн үйл ажиллагааг явуулахын хязгаар тухай ийм хуулийн төсөл гэж бид ойлгож байгаа. Энийг бид дэмжиж байна. Тэгэхээр энэ асуудал хэрвээ шийдэгдэх юм бол сая таны ярьж байгаа байгаль орчныг хамгаалахтай холбогдсон, усыг хамгаалахтай холбогдсон, усны хагалбар газарт уул уурхайн үйл ажиллагаа явуулж байгаа компаниудын үйл ажиллагааг цаашид хязгаарлах, зогсоох чиглэлээр томоохон алхам хийгдэх байх аа гэж ойлгож байна. 


Энэ уул уурхайн салбарт хорт бодис ашиглах явдал дээр одоо бид үнэхээр том ажлыг хийж эхэллээ. У.Хүрэлсүх сайд танилцуулсан. Хорт бодисыг оруулж ирдэг хилийн боомтуудыг бол хязгаарлаж байгаа. Химийн болоод одооэ энэ хорт бодисыг оруулж ирэх. Энийг бол зөвхөн Замын-Үүд, Алтанбулагийн боомтоор оруулж ирнэ. Бусад жижиг боомтуудаар оруулж ирэх явдлыг бол бүр мөсөн хааж зогсоож байна. 


Хоёрдугаарт, энэ гар аргаар алт олборлогчид, сая ярьсан тэр цианит натри, мөнгөн ус зэрэг хорт бодисыг ашиглаж алт олборлож угааж байгаа явдал бол нэгдүгээрт тэдгээрийн өөрсдийнх нь эрүүл мэндэд асар их хор хохирол учруулж байна. Зөвхөн тухайн хүний эрүүл мэндэд хор хохирол учруулаад зогсдоггүй, үе удамд нь дамждаг ийм аюултай зүйл юм байна. Тийм учраас энэ байдлыг бид халж зогсоохоор энэ өнгөрсөн гурав дахь өдрийн Засгийн газрын хурал дээр шийдсэн. 


Хоёрдугаарт, тэр байгаль орчинд ихээхэн хэмжээний хор хохирол учруулж байгаа учраас энэ чиглэлээр бас эрчтэй ажил зохион байгуулах ийм Засгийн газрын тогтоол гарсан байгаа. Ойрын үед хэвлэл мэдээллээр энэ талаар тодорхой сурталчлагдах болно. 


Д.Лүндээжанцан: - Б.Бат-Эрдэнэ гишүүн тодруулъя. 


Б.Бат-Эрдэнэ: - Уг нь одоо энэ нэг юм ярьж байхад Байгаль орчны сайд одоо байж баймаар л байх юм. Тэгээд одоо яг одоо иймэрхүү байдалтай байгаль орчиндоо иймэрхүү анхааралтай, хандлагатай байх юм бол үнэхээр хэцүү байна л даа. Байгаль орчны яамнаас сайд байх юм бол би бас юм хэлмээр байх юм одоо. За одоо яг 7 сарын 20-ноос хойш ассан 6 түймрийн голот бол өдийд ерөөсөө дарагдахгүй байна. Маш хүнд байдалтай байх юм. Энийг би асуумаар байх юм. Энэ талаар анхаарал тавихгүй юм. Одоо аймг орны удирдлагууд нь амраад явчихсан. За дээрээс нь тэр Онцгой байдлын асуудал хариуцсан хүн нь амарч байна гэсэн сурагтай байгаа юм. Тэгээд одоо малчид бол өөрсдийнхөө боломжийн хэмжээгээр л арай нэг одоо өвөлжөө бууц руугаа оруулчихгүй балбаад. 40 гаруй километр, одоо тэр Өмнөдэлгэрийн урд талын тэр Баянтүмний нуруу гэдэг бол одоо шатаад бүр дууслаа. Миний мэдэхийн одоо сар шахуу шатаж байгаа юм. Тэгээд ийм юмнуудыг асуугаад ингээд жаахан арга хэмжээ авахуулахаар нэг юм бодмоор байх юм. Тэгээд алга болохоор одоо хэлэх вэ. 


Д.Лүндээжанцан: - Зарим бүтээгдэхүүний үнийн өсөлтийн албан татварыг ярьж байна шүү дээ. За манай Тамгын газрын Хяналт шалгалтын хэсэг, мэдэв үү, энэ Б.Бат-Эрдэнэ гишүүний энэ ярьж байгаа шүүмжлэл, за энэ Хэнтий аймагт гарч байгаа түймрүүдийн асуудал, энэ асуудлаар судалж үзээд холбогдох газрууд руу нэн яаралтай, тийм ээ, анхааруулсан албан бичгийг одоо арга хэмжээ авахыг даалгасан албан бичгийг явуулах шаардлагатай. За энийг би даалгавар өгч байна. 


За ингээд хууль санаачлагчийн илтгэлтэй холбогдуулан асуух асуулттай гишүүд асуултаа асууж дууслаа. Одоо уг хуулийн төслийн талаар Төсвийн байнгын хорооны санал, дүгнэлтийг сонсоё. Санал, дүгнэлтийг УИХ-ын гишүүн Ж.Батхуяг танилцуулна. Ж.Батхуяг гишүүнийг индэрт урьж байна. 


Ж.Батхуяг: - УИХ-ын дарга, эрхэм гишүүд ээ, 


Монгол Улсын Засгийн газраас 2006 оны 11 дүгээр сарын 13-ны өдөр өргөн мэдүүлсэн Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийн хэлэлцэх эсэх тухай асуудлыг Төсвийн байнгын хорооны 2007 оны 08 дугаар сарын 10-ны өдрийн хуралдаанаараа хэлэлцлээ. 


Засгийн газраас Зарим бүтээгдэхүүний үнийн өсөлтийн албан татварын тухай хуульд алтны үнийн өсөлтийн албан татварыг хэрхэн тодорхойлох талаар тодорхой заагаагүй үнийн өсөлтийн албан татварыг Монгол Улсыг хөгжүүлэх санд төлөх, тайлагнах хугацаа зааж өгөөгүй зэргээс болж татвар төлөгч, татварын албаны хооронд үл ойлголцол бий болж хуулийг хэрэгжүүлэхэд хүндрэлтэй нөхцөл байдал гарч байгаа учраас уг хуулийн төслийг боловсруулсан байна. 


Зарим бүтээгдэхүүний үнийн өсөлтийн албан татварын тухай хуульд дэлхийн зах зээл дэх нэг унц алтны үнэ 500 ам.доллараас давсан тохиолдолд зарим бүтээгдэхүүний үнийн өсөлтийн албан татварыг ногдуулахаар туссан нь алтны олборлолтын үйл ажиллагаа явуулж буй бизнес эрхлэгчдэд дарамт учруулж байгаа учраас үнийн босгыг 650 ам.доллар болгохоор төсөл боловсруулсан байна. 


Төсвийн байнгын хорооны хуралдаанаар уг хуулийн төслийг хэлэлцээд дээрх өөрчлөлтийг хуульд оруулах шаардлагагүй бөгөөд Засгийн газраас 2007 оны 07 дугаар сарын 03-ны өдөр өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцэж холбогдох өөрчлөлтүүдийг оруулахаар шийдвэрлэсэн нөхцөлд Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийг хэлэлцэх шаардлагагүй гэж үзэж төсөл санаачлагчид нь буцаахаар тогтсон болно. 


УИХ-ын эрхэм гишүүд ээ, 


Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийг хэлэлцэх эсэх асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 


Д.Лүндээжанцан: - За баярлалаа. Байнгын хорооны санал, дүгнэлттэй холбогдуулан асуух асуулттай гишүүд байна уу? За Л.Гантөмөр гишүүн байна. Л.Гантөмөр гишүүн асуултаа асууя. 


Л.Гантөмөр: - Би товчхон асууя. Яагаад хойшлуулж байгаа юм бэ? Сая дүгнэлт дээр тодорхой юм бол алга байх юм. Одоо шийдэхгүй бол тэгээд Засгийн газар чинь ингээд гараа өргөчихсөн. Одоо бид нар шийдэж чадахгүй ээ гэж байна шүү дээ. Тэгээд энэ ондоо юу шийдэгдэх юм. Бид нар нэг хууль гаргачихсан. Тэрнийхээ төлөө ингээд гүрийгээд суугаад байж болно л доо. Төсвийн байнгын хороо бол би буруу шийдвэр гаргажээ гэж нэгдүгээрт бодож байна. 


Хоёрдугаарт, нэг зүйлийг хэлмээр байна. Өнөөдөр. Өнөөдөр ч юу байх вэ, хэдхэн жилийн өмнөөс уул уурхайн салбар, уул уурхайн бүтээгдэхүүн, гарч байгаа бүтээгдэхүүн нь үнэ нь өсөөд ашигтай ажиллаад эхэлсэн. Энэ дээр нь улс орон бодлогоор дэмжээд илүү ашиг олохын төлөө явах ёстой биз дээ. Муу байгаа үед нь 1997 оных шигээ айхтар либераль хууль гаргаж бүгдийг нь хөрөнгө оруулалт хий, яв энэ рүү гэж явуулчихаад гайгүй болоод ирэх үед нь бүгдийг нь зогсоогоод хураагаад авчихдаг ийм улс орон гэж юу байдаг юм бэ? Энийг Төсвийн байнгын хороон дээр ер нь ярьсан уу? Гадныхан гэдэг үгээр жишээ авч дотоодын бизнесүүдийг л нурааж байгаа шүү дээ. Гадны хүмүүс бол томоохон хөрөнгө оруулалтаа хийгээд, хөрөнгө оруулалтаа уже олоод авчихсан. Тэгээд л дотоодын хэд чинь хэдэн банкныхаа зээлийн хүүд л боогдоод явж байгаа шүү дээ. Одоо энэ Төв аймаг, Сэлэнгийнхэн бол, Сэлэнгээс сонгогдсон гишүүд аягүй сайн мэддэг баймаар юм. Гайгүй үе дээр нь дэмжээд явуулчихъя. Тэгээд хөл дээр нь босгоё гэж боддоггүй юм уу? Төсвийн байнгын хороон дээр ер нь ийм юм яригддаггүй юм уу? 


Зүгээр л нэг алтны 100 компанитай байлдах тухай яриад байх юм бид нар. Засгийн газар өөрөө байр сууриа илэрхийлээд 650 дээр тогтоод, тэгэх юм бол нормальный энэ чинь явах юм байна. Бид нар ч гэсэн хэдэн төгрөг олоод авчих юм байна. Улсын валютын нөөц нэмэгдэх юм байна гэдэг үг хэлээд байхад энийг яагаад ойлгохыг хүсэхгүй байгаа юм бэ? гэсэн ийм асуулт байна.Тэгээд одоо яах юм бэ? Дахиад нэг ашигтай салбарыг хаагаад эхлэх үү? Ашигтай л гээд тооцож байгаа салбар болгоноо хаагаад явах уу? хэдүүлээ. 


Д.Лүндээжанцан: - За Ж.Батхуяг хариулъя. Төсвийн байнгын хороогоо төлөөлөөд. 


Ж.Батхуяг: - Байнгын хороон дарга хариулбал зүгээрсэн. 


Д.Лүндээжанцан: - Байнгын хороон дарга эзгүй байна. Алга байна. Хэн хариулах юм? Төсвийн хорооноос. Төсвийн хорооны байр суурийг илэрхийлэх хүн байна уу? За Ц.Дамиран гишүүн. 


Ц.Дамиран: - За баярлалаа. Тэгэхээр Төсвийн байнгын хорооноос хариулах хүн байхгүй юм байна л даа. Засгийн газраас өнөөдрийн нэг унци алтны яг олборлож байгаа өөрийнх нь өртөг 4-өөс 500 доллар гэж байгаа юм байна. Ноднин бид нар энэ Зарим бүтээгдэхүүний үнийн өсөлтийн албан татварыг 68.0 хувийн татварын тооцоог хийхдээ гол нь зэс дээр хийсэн. Зэс нь дээр хийхдээ гол ямар зарчим баримталсан юм бэ гэхээр зэрэг 1 тонн зэсийн олборлох өөрийнх нь өртгийг 2 дахин нугалаад, 100.0 хувийн ашиг үлдээгээд, дээр нь зэсийн хайлуулах зардлыг нэмээд ингээд 4 мянган, доллараас дээш байвал 68.0 хувийн татвар авахаар ингэж тооцоолсон. Зэсийн үйлдвэрлэл дээр ямар нэгэн асуудал байхгүй. 


За алтыг оруулж ирээд 500 доллар гэж оруулсан. Гэтэл 1 унци алтны өөрийнх нь өртөг хэд юм бэ гэдгийг тухайн үед нь одоо энэ алтыг оруулсан гишүүд одоо бодсон юм уу, үгүй юм уу бүү мэд. Ноднин хавраас хойш та бүхэн мэднэ. Яг энэ 68.0 хувийн татвартай холбогдолтой энэ алтны уурхайнуудтай бид нар хэвлэл мэдээллээр мөн олон удаа мэтгэлцээн явуулсан, маргасан. Энд би энэ зарчмаа л хэлсэн. 68.0 хувийн татварыг санаачлагчдын нэг мөн. Тооцоон дээр би суусан. Зэсийг бол ийм л зарчмаар бид нар хийсэн. Та нар зүгээр алтныхаа нэгж унци алтных нь өөрийнх нь өртөг хэд юм бэ гэдгийг хэлээд өг л дөө гэж. Дурдах амьтан байгаагүй л дээ, нэгдүгээрт.


Хоёрдугаарт бол энэ 5 сарын эхээр Уул уурхайн ассоциацийнхан Их Хурлын гишүүдэд хүсэлт тавьсан. Хүлээж авч уулзаачээ. Одоо энэ 68.0 хувийн татварын дарамт их байна гэж. Тэгээд Б.Жаргалсайхан гишүүн, Н.Батбаяр гишүүн бид гурав уулзсан. 20 гаруй алтны уурхайн удирдлагууд ирж уулзсан. Зовлон жаргалаа ярьж байна лээ. Тэгээд бид ганц л үг хэлсэн. Хуулийн өмнө хүн болгон тэгш эрхтэй байна. Нэгэнт Монгол Улсын хууль гарсан. Та нар татвараа төлөх ёстой. Нэг унци нь 500 доллар байхад татвар төлөөд ийм хүндрэлтэй болчихлоо. Энийгээ та нар албан ёсоор Засгийн газартаа тавь л даа. Эсэргүүцээд хэрэггүй шүү дээ. Та нар 500 долларыг унци алтанд төлсөн хэмжээнд татвараа бүгдийг нь 100.0 хувь төлчих. Тэгвэл тэр Засгийн газраас оруулж ирсэн саналыг бид нар дэмжээд ингээд явъя гэж ингэж л ярьсан юм л даа. 


Зүгээр алтны уурхайнууд бол зовлон жаргалаа тооцдог юм билээ. Ноднин энэ 68.0 хувийн татвартай холбогдуулаад мэтгэлцээн явуулахад энэ тоног төхөөрөмж нийлүүлдэг, түрээсэлдэг компаниуд оролцоод байсан байхгүй юу. Энэ яагаад эд нар алтанд ямар хамаатай юм бэ гэсэн чинь тэд нар алтны уурхайнуудад тоног төхөөрөмжөө дээлдэг юм байна, түрээсэлдэг юм байна. Тэгээд алтны уурхай үнэхээр хүнд юм билээ л дээ. Энийг бид нар Төсвийн байнгын хороон дээр яриад ерөөсөө алтны уурхайнуудад хэлээд, та нар тэдэн сарын тэдний дотор ноднин болон энэ жил олборлосон алтныхаа татварыг төлчихөө, 500-гаар нь. Энэнээс хойш энэ 650-аар чинь болгож өгье гэж ингэж одоо яривал болохоор байсан байх даа. Одоо ингээд бид нар нэг нь хатуурхаад, нэг нь та нар байгаль орчин сүйтгэж байна. Ер нь одоо энэ алтыг юу гэдэг юм, татвар төлөхгүй байна. Төрөө хүндэтгэсэнгүй, татвар төлсөнгүй гэж ингээд хатуурхаад байвал ямар зүйл биднийг хөтлөх болдоо. Энэ чинь бас нэг салбар шүү дээ. 


Би бол энэ Төсвийн байнгын хороо энийг буцаая гэсэн юм байна. Эргэж бид нар нэг ярьж, аль эсвэл одоо алтны олборлогчидтой эргэж уулзаад, Засгийн газар. Тодорхой хугацаа өгөөд. Энэ удаа буцаачихъя. Тэглээ гэхэд та нар тэгвэл 10 сарын 1-н юм уу, 11 сарын 1-н гэхэд бүх олборлосон алтныхаа юуг тушаагаадах. Тэгвэл бид эргүүлээд Засгийн газар энэ асуудлаа оруул гэдэг ч юм уу, Их Хурал оруулъя гэдэг юм уу, ийм байдлаар ярихгүй бол бид нар хэт хатуурхаад байвал ер нь хэцүү л байх л даа. Зүгээр ер нь энэ уул уурхайн салбартай холбогдуулаад нэлээд хэд хэдэн гишүүн ярьж байна. Үнэхээр энэ байгаль орчныг сүйтгэж байгаа юм билээ шүү. 


Д.Лүндээжанцан: - За ингээд асуулттай гишүүд асуултаа асууж дууслаа. Санал юм байна даа гол нь. За одоо дэгийн дагуу дэмжсэн гурав хүртэл, эсрэг саналтай гурав хүртэл. Байнгын хорооны саналыг буцаая гэсэн саналыг дэмжсэн гурав хүртэл, эсрэг саналтай гурав хүртэл гишүүн үг хэлэх нь. За ингээд гишүүд орж ирээч. За Ц.Дамиран гишүүн аль талд нь хэлэх гэж байна. Товчхон товчхон хэлээд явчихвал яасан юм бэ дээ. 


Ц.Дамиран: - Би бол хэлэлцье гэж шийдэж байна. Хэлэлцье гэдэг дээр байна. 


Д.Лүндээжанцан: - Эсрэг саналтай байгаа юм байна шүү дээ. Байнгын хорооны саналын эсрэг. За Л.Гантөмөр гишүүн. 


Л.Гантөмөр: - За би хэлэлцье гэдэг саналтай байгаа юм. Тэгээд яагаад вэ гэхээр бид нар 2004 онд УИХ байгуулагдсанаас хойш Монгол Улсын нэг томоохон эдийн засгийн салбар болсон энэ уул уурхайн салбарыг дэмжих нэг ч юм хийгээгүй ээ. Гаргасан хууль, тогтоомж, гишүүдийн амнаас гарч байгаа үг бүх юмаараа унагахын төлөө явсан. Тэр салбар нь олон улсын түвшинд хүрээд хөгжиж байхад унагадаг улс орон гэж байдаг юм уу, нөхдүүдээ. Тэрийг бод л доо. Ялангуяа энэ Төсвийн байнгын хороо бол татвар төлөгчид, бизнес эрхлэгчдийн орлого сайжраад, төсвийн орлого бүрдүүлэлт гайгүй болохоор тэрэндээ сагаж, тодорхой аж ахуйн салбарууд ингэж унагадагаа больмоор байна. Засгийн газрын шийдвэрийг бол хүндэтгэж үзэх хэрэгтэй, бид нар. Энэ хэд чинь бүтэн жил Их Хурлаас баталсан хууль тогтоомжийг биелүүлэхийн төлөө яваад, ингэж хийх юм бол зөв юм байна гэдэг саналыг оруулж ирж байна шүү дээ. Энэ дээр нь Төсвийн байнгын хороо жаахан нухацтай ярих байсан. 


Тэгээд чуулган хаах гэж байна. Хэдүүлээ амаръя гэдэг нэрийн доор яаран сандруу оруулж ирээд, буцаадаг бол болохгүй ээ. Одоо ингэж буцаасны дараа буцаадаг нь зөв байна гэсэн гудамжинд баахан хөдөлгөөн өрнөөд, тэрийг дагасан гишүүд, Засгийн газар намар оруулж ирэхгүй ээ энийг. Би бол тэгж бодож байна. Тэгж дуугарах зоригтой ч хүн байхгүй болсон. Ямар нэгэн эдийн засгийн ашигтай салбарын тухай дуугарахад эх орны дайсан болж хувирдаг болсон. Ийм байдлаар Их Хурал асуудалд хандаж 3 жил явж ирсэн шүү. Тэгээд өнөөдөр энэ асуудал дээр битгий ингээчээ гэж хүсч байгаа юм. Магадгүй тэнд ажиллаж амьдарч байгаа хүмүүсийн тоо төсвийн албан хаагчдаас цөөхөн байж болно. Тэгэхдээ төсвөөс мөнгө аваад алба хашиж байгаа хүмүүсээс илүү үр бүтээл гаргаж ажиллаж болох юм аа. 


Их Хурал болоод Засгийн газар энэ дээр ямар асуудал хийх ёстой вэ гэвэл байгаль орчныг нь яаж хамгаалдаг байх вэ, үнэхээр байгаль орчинд нөлөөлж байгаа үзүүлэлтүүд нь юу байна. Тэрийг засахын тулд эдийн засаг гайгүй байгаа дээр бид нар ямар боломж байх вэ. Энэ салбарын бүтээмж өссөн үед нь тэрийг нь шийдэж авах ёстой байхгүй юу даа. Одоо бид нар 500 дээр нь бариад хаалаа боолоо, бүх компаниуд дампуурлаа. Дараа нь хэн тэр сүйтгэсэн газрыг нь нөхөн сэргээх гээд байгаа юм бэ. Энд сууж байгаа гишүүд хүрз, жоотуу барьж очоод мод тарихгүй нь ойлгомжтой шүү дээ. Ийм бодолтой байна. Тэгэхээр энийг хэлэлцээд энэ Их Хурлаар, энэ чуулганаар батлаад явуулчих хэрэгтэй. Хэрвээ хэлэлцэхгүй гэж санал гаргая гэж байгаа бол бүр хэлэлцэхгүйгээр орхичих хэрэгтэй байна. Дахиад энэ асуудал би орж ирнэ гэдэгт бол итгэхгүй байгаа. 


Д.Лүндээжанцан: - За С.Оюун гишүүн. Тэр за, үгүй гээд ингээд явах юм байгаа юм. Түрүүн анх нөгөө Ми-8-ын ажлын хэсэг гээд бүр яг нэрээ бичүүлээд гарсан юм. Чөлөө аваад. Яг үг хэлэх дээр оруулж ирж үгээ хэлнэ гээд гарсан. 


С.Оюун: - За уучлаарай. Баярлалаа. Тэгэхээр өчигдөр УИХ дээр бас байр сууриа илэрхийлж байсан л даа. Тэгээд Сангийн яамнаас асуухад өнгөрсөн жилийн орж ирсэн гэнэтийн ашгийн татвараас 98.0 хувь нь зэсээс, 2.0 хувь нь алтнаас орж ирсэн байгаа. Тэгээд хэдэн төгрөг орж ирсэн бэ гэхээр Татварын ерөнхий газраас 3 тэрбум төгрөг орж ирсэн гэж байгаа, тийм ээ. 5 тэрбум. За энэ жил одоо, хэрвээ одоо үнэнчээр бүх мөнгөө төлөх юм бол нэг 10 тэрбум төгрөг орж ирнэ гэж хүлээж байгаа юм байна шүү дээ. 


Тэгэхээр би юу гэж хэлэх гээд байна вэ гэхээр анхнаасаа тэртээ тэргүй зэсийн, зэстэй холбоотойгоор гэнэтийн ашгийн татвар орж ирсэн. Дундуур нь алт гэж оруулсан. Ихэнхи алтны компаниуд бол Монголд дотоодын компаниуд байдаг. Тэгээд нэг 5 тэрбум төгрөг ч юм уу, тэр хэдэн төгрөгийг төсөвт оруулахын тулд маш их хатуурхаж байна шүү дээ энэ алтны компаниуддаа. Сая гаруй хөдөлмөр эрхлэгчид байдаг. Тэдгээрийн 125 мянга нь болохоор төсвөөс цалин авдаг. 875 мянга, тэр хэд байдаг юм, 800 гаруй мянган хүн бол хувийн хэвшлийнхэн ажлын байрыг бий болгоод, орлогыг нь олж өгөөд, цалинг нь өгдөг. Тэгээд улсын бодлого бол хувийн хэвшлийг дэмжих ёстой. Бизнесээ дэмжих ёстой. Тэр хэрээрээ ажлын байр бий болно, тэр хэрээрээ орлого бий болно. Иргэн баян бол төр баян гэж ярьдаг шүү дээ. Бид нар болохоор улсынхаа төсвийг л баян болгочих юм бол Монгол Улс баян болчих юм шиг сүүлийн үед маш их ярьж байгаа байхгүй юу. 


Тэгээд ч дотоодын нийт бүтээгдэхүүнд эзэлж байгаа төсвийн орлого зарлага 50 гаруй хувь болоод явчихаж байна шүү дээ. Дэлхийд бол энэ хамгийн өндөр үзүүлэлтэд орж байгаа. Гэнэтийн ашгийн татвар 68.0 хувь бол дэлхийд байхгүй өндөр татвар. Газрын тос нь дээр зарим нэгэн оронд бага хэмжээнд тэр хэт их ашгаас нь яг цөцгий гэдэг юм уу даа, тэр ашгийг нь авдаг ганц хоёр орнууд байдаг. Хатуу ашигт малтмал дээр, алт дээр, зэс дээр ийм зүйл тавигдсан, ялангуяа ийм өндөр хэмжээнд тавигдсан орон дэлхийд байхгүй ээ. Үнэхээрийн хэцүү болоод л энэ бизнесүүд чинь энэ татварыг дийлж чадахгүй байна. Тэгээд энэ татварыг төлөхгүй бүх аргыг бодоод байна шүү дээ. Тэгэхээр чинь 500-гаа 650 болгоод, үнэхээрийн тэр хэт гэж байгаа тэр ашгаас нь тодорхой хэмжээнд улсдаа аваад, тэгээд ингээд цаашдаа энэ бизнесээ дэмжээд явмаар байна шүү дээ. 


Би Л.Гантөмөр гишүүнтэй санал нэг байна. Өчигдөр ч бас хэлж байсан. Тэр байгаль орчноо нөхөн сэргээх дээр хатуурхаж чаддаггүй шүү дээ. Байгаль орчны асуудлаар хичнээн олон лицензийг хураах бүрэн боломж бол байгаа. Хичнээн олон алтны компаниудыг зогсоох бүрэн боломж бол байгаа. Тэр нь дээрээ хатуурхаж чаддаггүй. Тэр нь дээрээ хуулиа хэрэгжүүлж чаддаггүй. Нэг хэдэн тэрбум төгрөг төсөвт авах болохоороо хатуурхаад л, томроод л том том юм яриад байх юм. Тэр байгаль орноороо хаахгүй юу, боломжтой бол. Тэгээд тэр дараа нь янз бүрийн хууль орж ирээд гол, саваа хамгаална гэсэн. Тэрүүгээрээ хамгаалаад, тэрийг нь бол шороон орд энэ тэрээ олборлуулахгүй, уул уурхайгаа зогсооно гэвэл тэгээд зогсооно биз. Тэгэхгүйгээр энэ төсвийн хэдхэн төгрөг дээр ингэж хатуурхмааргүй байна. 


Тэгээд зэс дээрээ Эрдэнэт нь нэгэнт улсын үйлдвэр юм чинь Эрдэнэтээс авдагаараа аваад алтаа бол ямар ч байсан бизнесээ дэмжих ёстой гэсэн ийм байр суурьтай байгаа. Тийм болохоор энэ хуулийн төслийг хэлэлцэхийг дэмжиж өгөөчээ. Өөрөөр хэлбэл Байнгын хорооны саналыг дэмжихгүйгээр эсрэгээр дараачээ гэдгийг л хэлэх гэсэн юм. 


Д.Лүндээжанцан: - За Р.Нямсүрэн гишүүн. Эсрэг байна уу? Дэмжиж байна уу? Байнгын хорооны саналын…

Р.Нямсүрэн: - Байнгын хорооны саналын эсрэг байна. Би саналаа хэлье. Монголд явж байгаа бизнес аж ахуй эрхлэгчдийн дотроос өршөөл уучлалгүй хэт хатуурхал явагдаж байгаа аж ахуйн салбар бол энэ алтны аж ахуй эрхэлж байгаа нөхдүүд болоод хувирчихлаа л даа. Бусад нь бол өмгөөлөлтэй, өршөөлтэй, уучлалтай явагдаад байгаа. Энд л ганцхан хатуурхал явагдаж байна. Энэ салбар уг нь Монгол Улсын эдийн засаг, санхүүгийн дэвшилд ихээхэн хувь нэмэр оруулсан ийм салбар юмсан. Тэгэхдээ тэдэнд буруу бий. Мэдээж хэрэг байгаль хамгаалал, нөхөн сэргээлтийн ажиллууд, энэ чиглэлээр бид өндөр шаардлага тавих ёстой. Тэд ч тэр шаардлагыг биелүүлж, хэрэгжүүлэх ёстой. Ер нь одоо байгаль орчны хамгааллын чиглэлийн үйл ажиллагаа явуулж байгаа байгууллагууд, Улсын мэргэжлийн хяналтын газраас өндөр шаардлага тавьж, тэр лицензийг нь хураадаг, гадаадын аж ахуйн нэгжүүдийг гаргадаг хүртэл ямар боломжтой арга хэмжээ байдаг юм, тэрийг нь авах л ёстой. Энэ талаас нь бол дэмжиж байна. Харин өчигдрийн олзворлолтоос нь татвар авахыг дэмжээд өнөөдөр энэ босгыг нэмснийг зөвшөөрөхгүй байгаа нь ийм аж ахуй эрхэлж байгаа хүмүүс, тэр дотроосоо дотоодын аж ахуйн нэгжүүд сөхрүүлэх, унагах ийм ажил арга хэмжээ болж байна. 


Энд нэг ийм зүйлүүд яриад байх юм. Алтны нэг унци алтны үнэ 300, 400 доллар байхад ашигтай ажиллаад байсан юм. Өнөөдөр одоо 500-гаас дээш байхад ашигтай байхгүй яадаг юм, татварыг авах л ёстой гэсэн юм яриад байна л даа. Тэр үед одоо дизель түлшний маань үнэ ямар байсан билээ. Хэрэглэж байсан техник нь юу байсан билээ. Техникийн нөхцөл нь юу байсан билээ гэдгийг эргэж бодох хэрэгтэй шүү дээ. Тэр үед дизель түлшний үнэ 600 орчим байсан бол одоо 1000 болсон. Тэр үед оросын хуучин техник хэрэглэж байсан. Тэр үед хамгийн боломжтой өнгөн хөрсний, шороон ордод үйл ажиллагаа явуулж байсан. Өнөөдөр техникийн нөхцөл өндөрссөнтэй холбогдуулаад өндөр хүчин чадалтай, өртөг үнэтэй Caterpiller гэсэн техникүүдийг хэрэглэх ийм болоод байна шүү дээ. Ийм шаардлагатай болсон. Манай энэ хүмүүс өнөөдөр бас үндсэн орд ашиглахыг эрмэлзэж, хүсч байна. Өнөөдөр үндсэн орд дээр Монголын нэг ч компани алтан дээр ажиллаж чадахгүй байна. Зөвхөн гадаадынхан л ашиглаж байна. 


Ингээд Монголын аж ахуйн нэгжүүдийг дэмжих зорилгоор, эдийн засаг, санхүүгийн чадавхийг нь дээшлүүлэх зорилгоор энэ Засгийн газраас оруулсан энэ саналыг дэмжвэл яасан юм бэ. Энэ төслийг хэлэлцэхгүй байгаа нь бол аль ч талаасаа буруу байх шүү. Ер нь дотоодынхоо аж ахуйн нэгжүүдийг дэмжье. Харин байгаль орчныг хамгаалах, нөхөн сэргээх ажилд нь өндөр шаардлага тавъя. Тэр талаас нь ажиллавал яасан юм бэ гэсэн ийм санал байгаа юм. Ингэхгүй бол өнөөдөр ажиллаж байгаа Монголын алтны уурхай эрхэлж байгаа аж ахуйн нэгжүүд цөөрсөөр байгаа. Одоо цөмөөрөө хаагдаад тэгээд цөмөөрөө алтны нинжа болж хувираад, бүр одоо байгаагаасаа илүү хүндрэл бэрхшээлийг учруулна байх шүү гэж ингэж ойлгомж байгаа юм. Энэ саналыг би хэлэхдээ ямар утгаар хэлж байна вэ гэхээр миний сонгогдсон тойрогт Монгол Улсын хэмжээний хамгийн том алтны Бороо Гоулдаас хамгийн жижиг хүртэл олон арван алтны аж ахуйн нэгжүүд үйл ажиллагаа явуулж байгаа юм. Тэнд олон мянган хүн ажлын байраар хангагдаж байгаа юм. Тэд боломжийн цалин хөлс авч амьдралынхаа төлөө хөдөлмөрлөж байгаа юм. Энэ хүмүүсийн ажлын байрыг бид хадгалах ёстой. Энэ дотоодынхоо энэ аж ахуйн нэгжүүдийг, энэ чиглэлийн аж ахуйн нэгжүүдийг үйл ажиллагааг нь дэмжих ёстой гэсэн ийм байр суурьнаас хэлж байна. Энэ асуудлыг одоо УИХ-ын чуулган хэлэлцэж өгөөчээ гэж хүсч байна. 


Д.Лүндээжанцан: - За Л.Гансүх гишүүн…

Л.Гансүх: - Энэ татварыг эхэлж тогтоох гэж байхад Ардчилсан намын зөвлөл, Хувьсгалт намын бүлэг хоёрын ажлын хэсэг ярилцахад Ц.Дамиран гуай цуг байсан хүн. Бид нар юу гэж ярьсан гэхээр алтыг болъё. Энэ удаа тийм нэг үнэлэмж нь тогтоогдохгүй байна, зөвхөн зэсийг авъя гэхэд Хувьсгалт намын бүлэг тэгвэл байхгүй гэж байгаад, алт заавал оруулаад, тэгвэл босгыг нь дээш нь тавъя гэж бид нар хэлсэн юм. Бид нар 600 болгоё гэж байхад үгүй ээ 500 гэж байгаад 500-гаар хийсэн юм. За түүх гэвэл энэ. 


Хоёрдугаарт, татварыг тогтоочихоод авч чадахгүй байгаа Засгийн газар эхлээд огцорчихоод дараа нь энэ хуулиа оруулж ир. Яахаараа огцроогүй байж байж энэ хуулийг оруулж ирж байгаа юм. Тэрний дараагийн Засгийн газар нь оруулж ирэхгүй юу. Дараагийн Засгийн газар нь бид нар чадахгүй нь ээ гээд огцорчих л доо. Тэгээд дараагийн Засгийн газар нь оруулаад ир. Хэн чаддаг нь тэр мөнгө хураадаг нь хураадаг юм байгаа биз. 


Гуравдугаарт, Ц.Нямдорж даргын хэлсэн үгийг би санаж байна. Байнгын хороон дээрээс. Яг энэ. Хариуцлага хэн хүлээх юм. Эхлээд тэр хариуцлага хүмүүс нь энэ юм аа хийгээдэх. Энэний дараа хэдүүлээ юм аа яръя. Үнэн шүү дээ. Яагаад Их Хурлаас гаргасан тогтоолыг хэрэгжүүлэхгүй байгаа юм. 


Дөрөвдүгээрт, 10-хан тэрбум төгрөгийн асуудал ярих юм, татвар. Тэгвэл боль л доо. Заавал тэр байгаль орчин сүйтгэж байх ямар албатай юм. 


Өчигдөр Г.Батхүү, З.Энхболд, С.Ламбаа тэргүүтэй ажлын хэсэг тэр Онгийн гол ширгэсэн асуудлаар, Орхоны хүрхрээ ширгэсэн асуудлаар энэ Их Хурлаас томилсон ажлын хэсгийнхэн шалгаад явж байгаа. Үнэхээр утасдаад, яг энэ асуудал дээр байр сууриа хэлээрэй. Ялангуяа одоо энэ бага хэмжээний ордыг ашиглах асуудлыг бүр зогсоох хэрэгтэй юм байна. Үнэхээр энэ чинь бүтэхгүй юм байна гэдгийг бол хатуу хэлээрэй гэж байсан, надад. Үнэн байхгүй юу. Тийм учраас энэ ашиггүй гэж байгаа юм бол боль л доо. Тэр байгаль орчин нь дараагийн үед байж л байг. Тийм учраас заавал тэр, нэгдүгээрт. 


Хоёрдугаарт, Монгол Улсын хуулийг хэрэгжүүлж чадахгүй л юм бол гараад л яв л даа. Ямар гуйж ажиллуулж байх ямар албатай юм. Тэр нөгөө алтны салбар дээр ажиллаж байгаа улсууд ажлын байр нь болохгүй байгаа юм бол харин тэрэнд төр мөнгөө гарга л даа. Тэр ажлын байранд нь юм гарга. Тэгэхгүй тэгээд нэг хэдхэн хүний лоббид ороод ийм юм ярьж байж болохгүй байхгүй юу. Тийм учраас эхлээд энэ татвараа аваадах та нар. Авч чаддаггүй юм бол тэрийг нь хөөгөөд гарга. Дампууруул. Тэрний дараа энийг чинь яръя. Яагаад дампуурсныг нь яръя. Тийм учраас одоо ийм ээ тийм ээ хэдэн хүний лоббинд орсон юм шиг, хууль баталж байхад нь тэгвэл та нар батлахгүй гээд хэлж байхгүй яасан юм. Хуулиа баталчихаад тэгээд энэ Монгол Улсын эрх ашгийг тэгвэл хаагуур нь юу гэж яриад байгаа юм. Тийм учраас энийг бол ерөөсөө буцаах ёстой. Энийг баталж ерөөсөө болохгүй. Тэр хэн нь яагаад болохгүй байгааг бүр аж ахуйн нэгж бүрээр нь хатуу ярих ёстой. 


Тийм учраас энэ дээр гишүүд жаахан хариуцлагатай байя. Ард түмний төлөө, ард түмний төлөөллөөр сонгогдоод…

Д.Лүндээжанцан: - За Р.Раш гишүүн…

Р.Раш: - За баярлалаа. Тэгэхээр түрүүнд У.Хүрэлсүх сайд энэ алт ухаж, угаадаг 120 тоног төхөөрөмж хурааж, үйл лайгаа эдэлж, ер нь зүдэрч байгаагаа ингэж ярьсан. Тэгээд энэний зэрэгцүүлээд ухаандаа одоо…

Д.Лүндээжанцан: - Та чинь дэмжиж, хэлэлцэхийг дэмжиж байгаа юу, эсэргүүцэж байгаа юу? 


Р.Раш: - Би юу хэлэхээ өөрөө хэлээгүй байна шүү дээ. 


Д.Лүндээжанцан: - Хэлэхгүй бол энэ чинь тоотой юм аа, дэгэнд, гурав гурав гээд. 


Р.Раш: - Би эсэргүүцэж байна. Буцаая гэж…

Д.Лүндээжанцан: - За за, тэгвэл болно. 


Р.Раш: - Тэгээд иймэрхүү марзан юм сонсогдоод байх юм. Ер нь тэгээд ухаандаа одоо татвар төлөхгүй гэхээрээ зэрэг авдаг босгыг нь намсгая гэж, хуулиа өөрчилье гэж гуяа алгадаж дайрдагаа жаахан бодмоор юм шиг байгаа юм. Энэ манай хуулиуд чинь тэгээд ерөөсөө л эцсийн эцэст нэг тийм нөхөөстэй юм болоод байх юм байна шүү дээ. Эхний судалгаа нь ч тааруу байдаг. Энийгээ ч гэсэн одоо бид нар эргэж хармаар. Жаахан тийм нэг юм гаргавал хэдэн жилийн настай тийм юм гаргаж баймаар байна. Зүгээр амьдралд юм нийцүүлэлгүй яах вэ. Алдаж онохыг альныг тэр гэхэв. Энийг би одоо буруу гэж ингэж бодож сууна. 


Цаашдаа тэр түрүүнд би асуултаар ярьсан. Тэр Монголбанктай байгуулсан Алтан Дорнод гэдэг компанийн гэрээг ерөөсөө нэн даруй цуцалмаар байна. Энэ арга хэмжээг жаахан зоригтойхон авмаар байна. Яагаад ингээд нэг тийм эг маг хийгээд цаг нөхцөөгөөд өнгөрөөгөөд байдаг юм бэ. Ер нь болохгүй нэгийг нь одоо түрүүн хүмүүс яриад байна шүү дээ энэ чинь тэгээд. Хатуухан яриад болохгүй бол, болох бол болохоор, болохгүй бол болохгүйгээ шууд хэлээд тэгээд одоо ингэж ажиллабал болдоггүй юм уу. Хэтэрхий хатуурхсан болох юм уу. Гадаадын хөрөнгө оруулалтыг тэгж ухаандаа одоо хөөсөн туусан болох юм уу. Энүүгээр бол би болохгүй байх гэж ингэж ойлгож байна. 


Гуравдугаарт нь, ер нь тэгээд цаашид, яг одоохондоо бол болохгүй байх л даа. Ер нь энэ алтыг ухахгүйгээр үүр цайх тухайгаа одоо бид нар ер нь яривал яасан юм бэ. Эртхэн зарлая гэж байгаатай бол би санал нэг байна. Энэ хөдөө орон нутагт чинь бол ерөөсөө сэгжиж дүүрч байна шүү дээ. Ус ус байхгүй, ундаа байхгүй, гол мөрөн ширгэж байдаг. Хүн мал хоёр бол тэгээд цангах тал руугаа орж байна шүү. 


Д.Лүндээжанцан: - За ингээд үг хэлэх гишүүд үгээ хэлж дууслаа. За одоо ингээд саналаа хураая. Одоо нэр өгөөгүй, түрүүн нэр тасалсан юм. За одоо хуулийн төслийг хэлэлцэх эсэх асуудлаар санал хураая. Гишүүд орж ирээрэй. 


Байнгын хорооны саналаар Зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийг хэлэлцэх шаардлагагүй гэсэн саналыг томъёоллоор санал хураалт явуулъя. 


Санал хураалтад 46 гишүүн оролцож, зөвшөөрсөн 33, татгалзсан 13, 71.7 хувийн саналаар буцаах нь зүйтэй гэсэн санал дэмжигдлээ. 


Ийм учраас тогтоолын төслийг би танилцуулъя. Хуулийн төсөл буцаах тухай. Монгол Улсын Их Хурлын чуулганы хуралдааны дэгийн 17.3.7 дахь заалтыг үндэслэн Монгол Улсын Их Хурлаас тогтоох нь: 1. Монгол Улсын Их Хурлын чуулганы хуралдаанаар Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцэх болсонтой холбогдуулан Засгийн газраас 2006 оны 11 дүгээр сарын 13-ны өдөр өргөн мэдүүлсэн зарим бүтээгдэхүүний үнийн өсөлтийн албан татварын тухай хуульд өөрчлөлт оруулах тухай хуулийн төслийг нэгдсэн хуралдаанд оролцсон гишүүдийн олонхи нь хэлэлцэх шаардлагагүй гэж үзсэн тул хууль санаачлагчид нь буцаасугай гэсэн тогтоолын төсөл байна. Уг тогтоолыг баталъя гэсэн санал хураалт явуулъя. Тогтоол баталъя гэсэн санал хураалт явуул байна. Гишүүд анхааралтай байгаарай. 


Санал хураалтад 46 гишүүн оролцож, зөвшөөрсөн 34, татгалзсан 12, 73.9 хувь… 


За энэ яг үг үсэггүй нэг таслал нэмэгдэж орвол орно. Ингээд редакцийг сонссоноор тооцох уу? За сонссоноор… 


За зарим редакциуд байгаа. Та нарын гар дээр тараасан. Эрүүгийн байцаан шийтгэх хуульд нэмэлт, өөрчлөлт оруулах тухай хуулийн редакци тарсан байгаа. За уг редакци дээр саналтай гишүүн байна уу? Эрүүгийн байцаан шийтгэх хууль. За алга байна. Уг редацийг сонслоо. Галын аюулгүй байдлын тухай хуульд нэмэлт, өөрчлөлт оруулах тухай хуулийн редакци тараасан байгаа. Саналтай гишүүн байна уу? За алга байна. Редакцийг сонслоо. Гаалийн тухай хуульд өөрчлөлт оруулах тухай хууль. За редакци тараасан. Саналтай гишүүн байн уу? Алга байна. За Ц.Нямдорж гишүүн.


Ц.Нямдорж: - Нөгөө Гаалийн байцаагч хойшлуулшгүй ажиллагаа явуулна, яг явна гэдэг үгтэйгээ явж байна уу? 


Д.Лүндээжанцан: - Тэгж байгаа байх. Энэ чинь эргээд Хууль зүйн хороо яриад Эрүүгийн байцаан шийтгэх хуульд орсон байгаа шүү дээ. За гаалийн зөрчлийг цагдаагийн байгууллагад шилжүүлэх гэсэн ийм зүйл орсон. 


Ц.Нямдорж: - Үгүй ээ дараа нь…Дараачийнх нь.


Д.Лүндээжанцан: - Гаалийн хууль тогтоомж зөрчсөн үйлдэл нь гэмт хэргийн шинжтэй бол Гаалийн улсын байцаагч хуульд заасан хойшлуулшгүй ажиллагаа явуулж тэмдэглэл үйлдэн уг үйлдлийг шалгуулахаар цагдаагийн байгууллагад шилжүүлнэ гэсэн ийм юм байна. 


Ц.Нямдорж: - За ингээд улсын бүх байцаагч эрүүгийн хэрэг шалгадаг боллоо шүү. 


Д.Лүндээжанцан: - Бүх байцаагч биш байх л даа. 


Ц.Нямдорж: - Улсын байцаагч гэдэг үнэмлэхтэй хүн чинь бүгдээрээ улсын байцаагч байдаг юм, гаалийнхан. Ийм сонин юм хийлээ шүү. 


Д.Лүндээжанцан: - Яах вэ тэгээд батлагдсан юм чинь одоо хуульд өөрчлөлт оруулах л асуудлаар шийднэ үү гэхээс биш. Татварын ерөнхий хуулийн зарим заалтыг хүчингүй болсонд тооцох тухай хуулийн редакци тарсан байгаа. Энэ чинь одоо нэгэнт батлагдсан. Яг тэрүүгээр нь яваа. Энэ чинь байна шүү дээ хэлэлцэх эсэхээ шийдээд, ажлын хэсгүүд хэдэн сар, хичнээн жил шахуу ажиллаад. Анхдугаар хэлэлцүүлэг хийгээд, эцсийн хэлэлцүүлэг хийгээд, батлагдаад. Ийм тохиолдолд байна шүү дээ хуульд өөрчлөлт оруулах тухай ярина уу гэхээс биш редакцийг бол бид өөрчлөх арга байхгүй шүү дээ. Хойшлуулахгүй ээ. Яг батлагдсанаас яаж өөрчлөлт орчихоод байна аа гэдгийг та яривал ярь. Батлагдсанаас яаж өөрчлөлт орчихов оо. Өөрчлөлт оруулаагүй шүү дээ. 


Н.Батбаяр: - За баярлалаа. Би зүгээр процедураа хэлж байна. Ц.Мөнх-Оргил гишүүн ээ. Редакцийг сонсоно гэдэг процедур ямар байх ёстой юм бэ? Хэрвээ аль нэг гишүүн редакци сонсохыг хойшлуулъя, асуудал байна, судлах шалтгаан байна гэж үзэх юм бол тэр үндэслэл болох уу? Би дахиад хэлье. Өнөөдөр манай редакци юу гэж явж байгаа билээ. Их Хурлын дарга редакци сонслоо шүү гэж хэлдэг. Тэгээд нөгөөдүүл нь дуугүй байх юм бол явдаг. Энэ яаж хуульчлагдсан юм, тэгвэл хууль дээр юу гэж заасан байгаа юм. 


Д.Лүндээжанцан: - За Ц.Мөнх-Оргил гишүүн…

Ц.Мөнх-Оргил: - Н.Батбаяр гишүүн ээ, хууль яаж батлагдсан байна яг л тэрүүгээрээ явах ёстой. Тэрэнтэйгээ адилхан байна уу, үгүй юу гэдгийг та тулгана. Тэрнээс биш батлагдсан хууль зөв байна уу, буруу байна уу гэдэг асуудал редакцийн үед яригдахгүй шүү дээ. Та буруу байна гэж үзэж байгаа бол хуулийнхаа төслийг санаачилж оруулж ирээд Их Хурлаараа хэлэлцүүлээд хуульд нэмэлт, өөрчлөлт оруул. 


Н.Батбаяр: - Редакци сонсох хуулийн процедур яаж явах ёстой юм бэ? Хэрвээ аль нэг гишүүн редакци сонсох болоогүй байна, өшөө сайн уншиж танилцах цаг хугацаа өгөөчээ гэсэн байдлаар хэлэх юм бол тэрийг хүлээж авах ёстой юм уу, үгүй юм уу? 


Ц.Мөнх-Оргил: - Та уншсан байх ёстой шүү дээ. Ажлаа хий, текстээ унш. 


Н.Батбаяр: - Уучлаарай. Тэгэхээр ингэж хэлж байна шүү дээ. Яг хуулийн процедураараа өнөөдөр манай хуулийн сүүлчийн редакци сонсдог процедур чинь хуульчлагдаагүй байна гэж хэлэх гээд байгаа юм. Тэрнээсээ болоод та дандаа, Их Хурлын дарга дандаа буруутаад байгаа шүү дээ, тийм үү. Тэгэхээр би эндээс юу гэж хэлдэг юм, одоо Дэгийн тухай хуульд өөрчлөлт оруулна. Дэгийн тухай хуульд өөрчлөлт оруулахад редакци сонсох процедурыг нарийн зааж өгөх ёстой. Өнөөдрийнх шиг нэг гишүүн тийм үү, энэ редакцийг сонсохыг хойшлуулъя гэж санал тавихад тэрийг яах ёстой юм бэ? Одоо Ц.Мөнх-Оргил гишүүнийх шиг чи унших хугацаандаа уншаагүй гэж хэлэх ёстой юм уу, үгүй бол хүлээж аваад шийдэх ёстой юм уу? Үгүй бол энүүгээр санал хураалтаар шийдэх ёстой юм уу, яах ёстой юм. Энэ зүйл процедурын хувьд зохицуулагдаагүй асуудал байхгүй юу даа. Та жишээлбэл, би дотроо юу гэж хэлж байгааг мэдэхгүй шүү дээ. Тийм байж тийм ээ, бие биерүүгээ дайрч болохгүй байхгүй юу даа. Би эрх зүйн талаасаа өнөөдөр манайд редакци сонсдог процедур чинь хуульчлагдаагүй байна гэж хэлж байгаа юм. Тийм учраас би УИХ-ын гишүүнийхээ бүрэн эрхийн дагуу энэ өнөөдрийн энэ хуулийн редакци сонсох ажлыг дараагийн өдрийн чуулганы хуралдаан болтол хойшлуулъя гэдэг саналыг тавьж байна. 


Д.Лүндээжанцан: - Тэгэхээр бид бол өчигдөр Эрүүгийн байцаан шийтгэх хууль, түүнийг дараа гарсан хуулиудыг хойшлуулъя. Унших юу өгье гээд тийм үү, тэгээд өчигдөр хойшлуулсан. Таны хэлдэг санал зөв өө. Ер нь бол байна шүү дээ цаг хугацаа байх ёстой гэдэг үүднээс өчигдөр хойшлуулаад, за маргааш уншина шүү. Редаци сонсоно шүү. Тийм учраас батлагдсан хуулиас энэ одоо редакци өөрчлөгдөж орж ирж үү, үгүй юу гэдгийг шалгаж үзээрэй гэж би бүр зориуд хэлсэн байгаа гэдгийг хэлж байна. 


Тэгээд одоо тэр, та бол нөгөө Дэгийн ажлын комисс дотор байгаа шүү дээ, тийм ээ. Д.Идэвхтэн даргаар ахлуулсан, С.Баярцогт орлогчтой ийм ажлын хэсэг ажиллаж эхлэх ёстой. Одоо эндээ ороод энэ асуудлуудыг нэлээн сайн яриарай гэдгийг хэлье. 


За ингээд Татварын ерөнхий хуулийн зарим заалтыг хүчингүй болсонд тооцох тухай хууль дээр тулгаж үзсэн зөрчилтэй юм байна уу? За алга байна. За сонслоо. 


Монгол Улсын хилийн тухай хуульд өөрчлөлт оруулах тухай хууль байгаа. Редакци дээр саналтай гишүүн байна уу? Алга байна. Сонслоо. 


Шүүхийн тухай хуульд өөрчлөлт оруулах тухай хууль байгаа. Редакци дээр саналтай гишүүн байна уу? Алга байна. Сонслоо. 


Цагдаагийн байгууллагын тухай хуулийн зарим заалтыг хүчингүй болсонд тооцох тухай хуулийн төслийг буцаах тухай УИХ-ын тогтоол байгаа. Эцсийн найруулга дээр саналтай гишүүн байна уу? Алга байна. Сонслоо. 


Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай хууль байгаа. Энэ бол нөгөө дагаж гарсан жижиг нөгөө хуулиуд шүү дээ. Тусдаа бас Шүүхийн шийдвэр гүйцэтгэлийн том хууль нь тусдаа байгаа. За энэ дээр сүүлчийн найруулга дээр саналтай гишүүн байна уу? Алга байна. Сонслоо. Арбитрын тухай хуульд өөрчлөлт оруулах тухай хууль. Эцсийн найруулга тарсан. Саналтай гишүүн байна уу? Алга байна. 


Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг буцаах тухай Их Хурлын тогтоол байгаа. Эцсийн найруулга тарсан. Саналтай гишүүн байна уу? Алга байна. Сонслоо. 


Мөн түүнчлэн өнөөдөр та бүхэн Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай хуулийн эцсийн найруулга тарсан байгаа. Жичдээ. Энэ дээр эцсийн найруулга дээр саналтай гишүүн байна уу? Алга байна. Сонслоо. 


За даргын дэргэдэх зөвлөл хуралдаж ерөнхийдөө энэ чуулганаар хэлэлцэх асуудлууд бол нэлээн олон асуудлуудыг бид хэлэлцэж шийдвэрлэсэн. Зарим байнгын хороод бол одоо хэлэлцэх асуудлууд нь дууссан байгаа. Ардчилсан намын зөвлөл болон бусад зарим намууд мөн Байнгын хороод чуулганы хуралдааныг бас завсарлах тийм саналууд гарч байгаа. Ингээд МАХН-ын бүлгээс энэ асуудлаар хуралдаж шийдээгүй гэсэн байгаа, одоогийн байдлаар. Тэгээд энэ саналаа илэрхийлэх байх. 


Ингээд Засгийн газрын 4 гишүүний асуудал орж ирсэн. Хуулийн хугацаатай байж байгаа. 3 байнгын хороон дээр бол одоо Их Хурлаас байгуулагдсан ажлын хэсэг ослын шалтгааны талаарх ажлын хэсгийн дүгнэлтийг бас давхар авч үзье. Тэгж байж энэ асуудлыг яръя гэж одоо энэ асуудлууд хойшилсон. Ийм саналууд гараад байгаа гэдгийг бол та бүхэнд мэдээлье. Ингээд ирэх долоо хоногт бид даргын дэргэдэх зөвлөл шаардлагатай асуудлууд байвал одоо оруулах асуудал байвал энэ асуудлыг хийх. За манай ажлын хэсгээс тодорхой хугацаа сунгаж өгөөчээ гэдэг одоо бас ослын шалтгааныг судлан тогтоох Их Хурлын ажлын хэсэг бол бас жаахан хугацаа шаардлагатай байна гэсэн хүсэлтүүд ирсэн. Энэ бүгдийг бид авч үзээд одоо асуудалд хандана гэдгийг бас хэлээд ингээд хурал завсарлая. 


За Л.Гансүх гишүүн…

Л.Гансүх: - Ер нь бол одоо ослын хэсгийн дүгнэлтийг хүлээхээс өөр юм бол одоо байхгүй байгаа шүү дээ. Ослын хэсгийн дүгнэлт чинь болохоор 9 сарын эхээр гарна гээд, бүр хамгийн наад зах нь шахахад 9 сарын эхээр гаръя гэж яриа биз дээ, тийм ээ. Тэгэхээр чинь одоо 9 сарын эхээр гартал хэрвээ одоо өөр хэлэлцэх асуудал маань үндсэндээ бол гацчихаад байна шүү дээ. Тэгэхээр энэ хооронд түр, одоо нөгөө тойрогтоо ажилладаг ч юм уу. Бид нар бол амрахгүй, одоо үнэндээ бол. Амарч чадахгүй болчихлоо шүү дээ. 


Д.Лүндээжанцан: - Энэ жилийн тухай бол амралт байхгүй гэж ойлго, ер нь бол. За тойрогт ажиллах ажлууд гээд бас завсар хооронд нь бол надаас томилолт аваад явж байгаа. Бид бол одоо бүлэг, зөвлөлтэй ярьж энийг тохиролцож яваа. Дээр нь одоо олон ажлын хэсэг ажиллаж байна. Энэ ажлыг хэсгүүд одоо ажлаа нэлээн эрчимжүүлэх шаардлагатай байна гэдгийг хэлье. 


Л.Гансүх: - Би уг нь нөгөө нэг тойрогт ажиллах, гадаад дотоод явах томилолттой улсууд явж болно гэсэн үг шүү дээ, тийм ээ.


Д.Лүндээжанцан: - Тэрийг бол нам, эвслийн бүлэг, зөвлөл одоо зөвшөөрлөө өгөөд орж ир ээ. Тойрогт аль болохоор. За тэгж ойлголоо. Ингээд өнөөдрийн нэгдсэн хуралдаан…, уучлаарай ганцхан редакци байна. Хуулийн төсөл буцаах тухай гэж байна. Монгол Улсын Засгийн газраас 2006 оны 9 сарын 12-ны өдөр Их Хурал өргөн мэдүүлсэн Монгол Улсын Тэмдэгтийн хуульд нэмэлт, өөрчлөлт оруулах тухай хуулийн төслийг буцаасан тогтоол та бүхэнд тарсан байгаа. Энэ тогтоолын эцсийн найруулга тарсан. Энэ дээр саналтай гишүүн байна уу? За байхгүй байна. Энийг сонслоо. Ингээд өнөөдрийн хуралдаан дууслаа. (12:40-13:25 Ц.Алтан-Од)
Хуралдаан 13 цаг 25 минутад өндөрлөв.


Соронзон хальснаас хянаж буулгасан: 

